
 

 

 

 

 

 

 

 

ⵜⴰⵎⵢⴰⴳⴰⵏⵜ ⵏ ⵓⵣⵔⴼ ⴳ ⵜⴷⵓⵙⵉ 

ⵉⵏⴰⵥⴰⵕⵏ, ⵉⵎⵙⴰⵔⴰⵙⵏ ⴷ ⵉⵙⴰⴷⴰⴼⵏ ⵏ ⵓⵙⴷⵓⵙ 

 

ⵜⴰⴳⴹⵡⵉⵜ 

ⴱⵕⴰⵢⵕ 2022 

 

  



 

  



 

 

 

 

 

 

ⵜⴰⵎⵢⴰⴳⴰⵏⵜ ⵏ ⵓⵣⵔⴼ ⴳ ⵜⴷⵓⵙⵉ 

ⵉⵏⴰⵥⴰⵕⵏ, ⵉⵎⵙⴰⵔⴰⵙⵏ ⴷ ⵉⵙⴰⴷⴰⴼⵏ ⵏ ⵓⵙⴷⵓⵙ 

  



ⵜⴰⵣⵡⵓⵔⵜ 

ⵉⵕⵥⵎ ⵓⵙⵇⵇⵉⵎ ⴰⵏⴰⵎⵓⵔ ⵏ ⵉⵣⵔⴼⴰⵏ ⵏ ⵓⴼⴳⴰⵏ ⴳ ⴽⵟⵓⴱⵕ 2019 ⴰⵙⴷⴷⵉ ⵏ ⵉⵏⵎⵓⵇⵇⴰⵔⵏ ⴷ ⵉⵎⵛⴰⵡⴰⵕⵏ ⵅⴼ 

ⵜⵎⵢⴰⴳⴰⵏⵜ ⵏ ⵓⵙⵉⴷⴼ ⵙ ⵓⵣⵔⴼ ⴳ ⵜⴷⵓⵙⵉ, ⵙ ⵓⵣⵣⴳⵉⵔ ⵏ ⵜⵙⵜⵔⴰⵜⵉⵊⵉⵜ ⵏⵏⵙ ⵎⴽⴷⴰ ⵙ ⵜⵜ ⵉⵙⵖⵣⵏ ⵓⴳⵔⴰⵡ ⵏⵏⵙ 

ⴰⵎⴰⵜⴰⵢ ⴳ ⵛⵓⵜⴰⵏⴱⵉⵔ 2019, ⵏⵏⴰ ⵉⴱⴷⴷⵏ ⵅⴼ ⵓⵎⵏⵣⴰⵢ ⵏ ⵜⵎⵢⴰⴳⴰⵏⵜ ⵏ ⵉⵣⵔⴼⴰⵏ, ⵉⴳⴰⵏ ⴰⵙⵜⴰⵢ ⵎⵉ ⵜⵜⵡⴰⵚⴽⴰⵏⵜ 

ⵜⵔⵙⴰⵍ ⵏⵏⵙ ⴷ ⵉⵙⴰⴷⴰⴼⵏ ⵏⵏⵙ ⵙ ⵜⵎⵢⴰⴷⴰⵙⵜ ⵜⴰⵏⵊⵎⵓⵜ ⴷ ⵉⵎⵛⴰⵡⴰⵕⵏ ⵉⵙⴳⵓⵎⴰⵏⵏ ⵖⵣⵣⵉⴼⵏⵉⵏ, ⴷⵔⵓⵏⵜ ⴳⵉⵙⵏ 

ⵜⵙⵇⵇⵉⵎⵉⵏ ⵜⵉⵏⵎⵏⴰⴹⵉⵏ, ⵙ ⵜⴷⵔⴰⵡⵜ ⵏ ⵜⵓⴳⵜ ⵏ ⵉⵎⴳⴳⴰⵢⵏ ⵉⵎⵔⵙⴰⵍⵏ ⴷ ⵡⴰⵔ ⵉⵎⵔⵙⴰⵍⵏ ⴷ ⵉⵎⵛⵛⵔⴽⵏ, ⴰⴼⴰⴷ ⴰⴷ 

ⴳⵏ ⵜⴰⵖⵓⵔⵉ ⵏ ⵉⵏⴰⵥⴰⵕⵏ ⵣⴷⵉⵏⵉⵏ ⵙ ⵡⴰⵏⵏⴰⵍ ⵏ ⵜⵎⵢⴰⴳⴰⵏⵜ ⵏ ⵉⵣⵔⴼⴰⵏ ⴷ ⵜⵙⵓⵎⵔⵜ ⵏ ⵉⴼⵔⴷⵉⵙⵏ ⵏ ⵓⵙⵎⴽⵍ ⵏⵏⵙ ⵏⵏⴰ ⵔⴰⴷ 

ⴰⵙ ⴳⵏ ⵉⵎⵣⴷⴰⵖⵏ ⵏ ⴽⵓ ⵜⵎⵏⴰⴹⵜ ⴷ ⵉⵎⴳⴳⴰⵢⵏ ⵏⵏⵙ ⵓⵖⵔⵉⵎⵏ ⴷ ⵉⵎⵔⵙⴰⵍⵏ.  

ⵉⴽⴽⴰ ⵓⵙⵇⵇⵉⵎ ⵉⵣⵎⵎⴻⵎ, ⴳ ⵜⵉⵏⴰⵡⵜ ⵏⵏⵙ ⵜⴰⵏⴰⵎⵓⵔⵜ ⵜⴰⵎⵣⵡⴰⵔⵓⵜ ⵅⴼ ⵜⵣⵔⴼⵜ ⵜⴰⴼⵔⴽⴰⵏⵜ ⴷ ⵜⵏⴰⵎⵓⵏⵜ ⴳ ⵢⵓⵍⵢⵓⵣ 

2019, ⵜⵉⴳⴳⵓⵎⵔⴰ ⵏ ⵉⴹⵉⵚ ⵏ ⵉⵍⵉⵢ ⴰⴽⵎⴰⵎ ⴷ ⵓⵎⴰⵏⴰⵡ ⵏ ⵓⵏⴰⴳⵔⴰⵡ ⵓⵣⵔⵉⴼ ⴷ ⵜⵓⵚⴽⵉⵡⵉⵏ ⵜⵉⵎⵔⵙⴰⵍⵉⵏ ⴳ 

ⵓⵙⵢⵉⵍⵉ ⵏ ⵜⵏⴼⵔⵓⵜⵉⵏ ⵏ ⵓⴼⵔⴰⴳ ⵏ ⵉⵣⵔⴼⴰⵏ ⴷ ⵜⴷⵔⴼⵉⵏ ⴳ ⵜⵉⵍⴰⵡⵜ ⵉⵜⵜⵢⵉⴷⵉⵔⵏ, ⵅⴼ ⵉⴳⴳⵉ ⵏ ⵎⴰⴷ ⵙⵙⵏⵏⵜ 

ⵜⵏⴼⵔⵓⵜⵉⵏ ⴰⴷ - ⵙ ⵜⵉⴳⴳⵓⵎⵔⴰ ⵏⵏⵙⵏⵜ - ⵏ ⵉⵎⵣⴰⵔⴰⵢⵏ ⵉⵎⵇⵇⵔⴰⵏⵏ ⴳ ⵓⵙⵡⵉⵔ ⴰⵎⵓⵔⴰⵏ ⴷ ⵓⴼⵔⴽⴰⵏ, ⴷ ⵎⴰ ⵙ 

ⵉⵙⵢⴰⴼⴰ ⵓⵎⵣⴰⵔⴰⵢ ⴰⴷ ⵏ ⵡⴰⵍⵍⴰⵍ ⵏ ⵓⵙⵡⵉⵔ ⵏ ⵜⵖⵡⵡⴰⵖⵉⵏ ⵜⵉⵏⴰⵎⵓⵏⵉⵏ ⵏⵏⵉ ⵉⵙⴷⵉⴷⴷⵉⵢⵏ ⵉⵣⵔⴼⴰⵏ ⵏ ⵓⴼⴳⴰⵏ ⴷ 

ⵜⴷⵔⴼⵉⵏ ⵏⵏⵙ. 

ⵉⵙⵜⵉ ⵓⵙⵇⵇⵉⵎ, ⴳ ⵜⵎⵏⴰⴹⵜ ⵏ ⵓⵙⵎⵀⵍ ⵏ ⵜⵙⵜⵔⴰⵜⵉⵊⵉⵜ ⵏ “ⵜⴰⵎⵢⴰⴳⴰⵏⵜ ⵏ ⵉⵣⵔⴼⴰⵏ”, ⴰⴷ ⵉⵙⴽⵔ ⵙⴳ ⵜⵎⵢⴰⴳⴰⵏⵜ ⵏ 

ⵓⵣⵔⴼ ⴳ ⵜⴷⵓⵙⵉ ⴰⵍⴰⵖⵎⵓ ⵏⵏⵙ ⴰⵎⴳⵔⵓ ⴰⵎⵣⵡⴰⵔⵓ ⵅⴼ ⵓⵙⴷⵓⵙ ⵏ ⵓⴼⵔⴰⴳ ⵏ ⵓⵣⵔⴼ ⴳ ⵜⴷⵓⵙⵉ ⵉⴷⴷⵖ ⵉⵔⵡⴰⵙ 

ⵉⵙ ⵉⵍⵍⴰ ⵓⵎⵙⴰⵙⴰ ⵏ ⵇⴰⵃ ⵉⵎⴳⴳⴰⵢⵏ ⵅⴼ ⵓⵙⵓⵖⵏ ⵏ ⵉⴳⵉ ⵏ ⵓⵙⴳⴳⴷ ⵓⵚⴽⵉⵡ ⴷ ⵓⵎⵖⴰⵡⵍ ⵉ ⵜⵣⵓⵏⵉ ⵏ ⵜⴷⵓⵙⵉ, ⴷ 

ⵉⴷⴷⵖ ⵢⴰⵖⵓⵍ ⵓⵣⵔⴼ ⴳ ⵜⴷⵓⵙⵉ ⵉⴳⴰ ⴰⵙⵇⵙⵉ ⴰⵏⴰⵎⵎⴰⵙ ⴷ ⵓⵙⵓⵜⵔ ⴰⵜⵔⴰⵔ ⴹⴰⵕⴰⵜ ⵜⵉⵢⴰⴼⵓⵜⵉⵏ ⵏ ⵓⴱⴰⵢⵢⵓⵕ ⵏ 

ⴽⵓⴼⵉⴷ19, ⴷ ⵓⴽⵛⵛⵓⵎ ⵏ ⵜⵎⴰⵣⵉⵔⵜ ⵏⵏⵖ ⴷ ⵓⵎⴰⴹⴰⵍ ⴳ ⵓⵙⴷⴷⵉ ⵏ ⵜⵎⴳⴳⵉⵜⵉⵏ ⴷ ⵉⵙⵡⵓⴷⴷⵓⵜⵏ ⵏ ⵡⴰⵔⴰⵢ, ⵙⴳ 

ⵢⴰⵜ ⵜⵙⴳⴰ, ⴳ ⵓⵎⵏⴰⵍⴰ ⵏ ⵉⵏⵏⴳⵣⵉⵜⵏ ⵓⵚⴽⵉⵡⵏ, ⴷ ⵓⵙⵖⵍⵍⴰ ⵏ ⵉⵣⵎⴰⵣ ⵉⵎⵣⵔⴰⵢⵏ ⵏⵏⵉ ⴷ ⵉⴼⵍ ⵓⴱⴰⵢⵢⵓⵔ ⵅⴼ ⵓⵙⵔⵓⵙ 

ⵏ ⵉⵙⵏⴼⵍⵏ ⵉⵎⴰⵏⴰⵡⵏ ⴳ ⵜⵎⵢⴰⴷⴰⵙⵜ ⵏ ⵜⴷⵓⵙⵉ ⵏⵏⴰ ⵉⴳⴰⵏ ⵜⴰⵏⴰⴼⵓⵜ ⵜⴰⴳⴷⵓⴷⴰⵏⵜ ⵉⵍⵍⴰⵏ ⴳ ⵜⵓⵥⵥⵓⵎⵜ ⵏ ⵓⴼⵔⴰⴳ ⵏ ⵜⵏⴼⵔⵓⵜ 

ⴷ ⵜⵏⴱⴰⴹⵜ ⵜⴰⵏⴰⵎⵓⵔⵜ. 

ⵉⵙⵡⵓⵜⵜⴰ ⵓⵙⵇⵇⵉⵎ ⵚⴹⵉⵚⵜ ⵏ ⵜⵎⵏⴰⴹⵉⵏ ⴰⴷ ⴳⵉⵙⵏⵜ ⵉⵙⵏⵎⴰⵍⴰ ⵉⵎⵛⴰⵡⴰⵕⵏ ⵏⵏⵙ, ⵜⵏⵜ ⵉⴳⴰⵏ ⴷ ⴷⴷⴰⵅⵍⴰ- ⵡⴰⴷ 

ⴷⴷⴰⵀⴰⴱ ⴷ ⵍⵄⵢⵓⵏ ⵙⵙⴰⵇⵢⴰ- ⵍⵃⵎⵕⴰ ⴷ ⴱⵏⵉⵎⵍⵍⴰⵍ ⵅⵏⵉⴼⵔⴰ ⴷ ⵎⴽⵏⴰⵙ- ⴼⴰⵙ ⴷ ⵟⴰⵏⵊⴰ- ⵜⵉⵟⵡⴰⵏ- ⵍⵃⵓⵙⵉⵎⴰ 

ⴷ ⵜⵎⵏⴰⴹⵜ ⵏ ⵓⴳⵎⵎⵓⴹ, ⵉⵏⵏⴰⵍ ⵅⴼ ⵓⵙⵓⵜⴳ ⴰⵎⵣⵡⴰⵔⵓ ⵉⴱⴷⴷⵏ ⵣⵡⴰⵔ ⵅⴼ ⵜⵄⵜⵉ ⵏ ⵜⵥⵍⴰⵢⵉⵏ ⴷ ⵓⴳⵓⴷⵉ ⵏ ⵓⵎⵣⴰⵔⴰⵢ 

ⴰⴼⵔⴽⴰⵏ ⴷ ⵓⵎⵓⵔⴰⵏ ⴳ ⵎⴰⴷ ⵉⵥⵍⵉⵏ ⵙ ⵜⵓⵚⴽⵉⵡⵉⵏ ⴷ ⵉⵙⵓⴳⴰⵎ ⴷ ⴰⵡⴷ ⴰⵍⵎⴰⴹ ⵏ ⵜⵎⵉⵜⴰⵔ ⵉⵜⵜⵓⵣⵎⵎⴰⵎⵏ ⴳ ⵓⵙⵡⵉⵔ 

ⵏ ⵓⵏⵀⵍⵍⴰ ⵏ ⵜⴷⵓⵙⵉ ⵏ ⵉⵎⵎⴰ ⴷ ⵡⴰⵣⵣⴰⵏ, ⴷ ⵓⵙⴷⵔⴰⵡ ⵏ ⵉⴼⵔⴷⵉⵙⵏ ⵉⵎⵓⵔⴰⵏⵏ ⴳ ⵜⵓⵚⴽⴰ ⴷ ⵓⵜⵡⴰⵍ ⵏ ⵜⵡⴰⵍⵉⵜⵉⵏ 

ⵜⵉⵙⵜⵔⴰⵜⵉⵊⵉⵢⵉⵏ ⵏ ⴽⵔⴰⵢⴳⴰⵜ ⵓⵙⴳⴳⴷ ⴳ ⵢⵉⴳⵔ ⵏ ⵜⴷⵓⵙⵉ. 

ⵜⴼⵔⵔⵣ ⵜⴰⵏⴰⴹⵜ ⵉⵎⵥⵍⴰⵢⵏ ⵏ ⵓⵣⵔⴼ ⴳ ⵜⴷⵓⵙⵉ ⵙⴳ ⵜⵙⴳⴰ ⵜⴰⵣⵔⴼⴰⵏⵜ ⴷ ⵜⵎⵔⵙⴰⵍⵜ ⵏⵉⵖ ⵙⴳ ⵜⵙⴳⴰ ⵜⴰⵚⵓⵚⵢⵓ 

ⵜⴰⴷⵎⵙⴰⵏⵜ, ⵉⵙⵡⵓⵜⵜⵙ, ⵙ ⵎⴰⵢⴰ ⵏⵏ, ⴰⴷ ⵉⵙⵔⵙ ⵜⴰⵎⵢⴰⴳⴰⵏⵜ ⵏ ⵓⵣⵔⴼ ⴳ ⵜⴷⵓⵙⵉ ⴳ ⵡⵓⵍ ⵏ ⵓⵙⵓⵜⵔ ⵏ ⵜⴳⵎⵉ 



ⵜⴰⵏⵣⵣⴰⵔⴼⵓⵜ ⴷ ⵜⵖⵣⵓⵔⴰⵏⵜ, ⵉⵥⴹⴰⵕⵏ ⴰⴷ ⵜⵙⵙⴼⵜⵉ ⴰⵙⵡⵉⵔ ⵏ ⵜⴳⵎⵉ ⵅⴼ ⵓⵙⵡⵉⵔ ⵏ ⵓⴼⴰⵔⵙ ⵏ ⵡⴰⵢⴷⴰ ⴷ 

ⵓⴱⵟⵟⵓ ⵏⵏⵙ ⵃⵎⴰ ⴰⴷ ⵜⴻⵜⵜⵓⵙⵙⵉⴷⵔⵓⵙ ⵜⵕⵥⵉ ⵏ ⵓⵎⵣⴰⵔⴰⵢ ⴰⴼⵔⴽⴰⵏ ⴷ ⵓⵏⴰⵎⵓⵏ. 

ⴷⴰ ⵜⵙⵙⵓⵎⵓⵔ ⵜⴰⵏⴰⴹⵜ ⴰⵙⴷⵓⵙ ⵏ ⵜⵉⵏⵏⵓⴱⴹⴰ ⵏ ⵜⵣⵓⵏⵉ ⵏ ⵜⴷⵓⵙⵉ ⴳ ⵎⴰⴷ ⵉⵥⵍⵉⵏ ⵙ ⵓⵙⵡⵓⴷⴷⵓ ⵏ ⵜⵓⵚⴽⵉⵡⵉⵏ 

ⵜⵉⵙⴳⵏⴰⴼⵉⵏ  ⴷ ⵉⵙⵓⴳⴰⵎ ⵉⵏⴼⴳⴰⵏⵏ ⴷ ⵉⵥⵕⴼⴰⵏⵏ, ⴷ ⵓⵙⴷⵓⵙ ⵏ ⵜⵉⵏⵏⵓⴱⴹⴰ ⵏ ⵜⵎⴳⵓⵔⵉ ⵜⴰⵎⵙⴰⴼⴰⵔⵜ ⵜⴰⵏⴰⵎⵓⵔⵜ. ⴰⵔ 

ⵉⵇⵇⴰⵔ ⵙ ⵜⵙⵖⵣⵏⵜ ⵏ ⵢⴰⵏ ⵓⵏⴰⴳⵔⴰⵡ ⴰⴷⵓⵙⴰⵏ ⵉⴱⴷⴷⵏ ⵅⴼ ⵓⵏⵀⵍⵍⴰ ⴰⴷⵓⵙⴰⵏ ⴰⵎⵣⵡⴰⵔⵓ ⴳ ⵓⵎⵏⴰⵍⴰ ⵏ ⵜⵎⵓⴽⵔⵉⵙⵉⵏ ⴷ 

ⵡⴰⵣⴰⵍ ⵏ ⵜⵎⵢⴰⴷⴰⵙⵜ ⵜⴰⵙⴳⵏⴰⴼⵜ ⵉⵖⵍⴰⵏ, ⵙ ⵜⵓⴽⴽⵉ ⵏ ⵡⴰⴷⴷⵓⵔ ⴰⵎⵥⵍⵉ ⵉⵜⵜⵓⵙⵎⴰⵢⵏⵓⵏ ⵉ ⵜⴼⵓⵍⵉⵏ ⵍⵎⴹⵏⵉⵏ, ⵍⵓⵎⴰⵕ 

ⵉⵎⵎⴰ ⴷ ⵡⴰⵣⵣⴰⵏ, ⵜⴰⴷⵓⵙⵉ ⵜⴰⵎⴰⵔⵔⴰⵡⵜ ⴷ ⵜⵡⵙⵢⴰⵏⵜ, ⵓⴳⴳⵉⴷⵏ ⴳ ⵓⵙⵓⵔⵙ ⵏ ⵓⵎⵎⵓⵄⴹⵕ, ⵉⵡⵙⵙⴰⵔⵏ, 

ⵉⵎⵣⵡⴰⴳⵏ ⴷ ⵉⵎⵔⴳⵓⵙⵏ, ⵜⴰⴷⵓⵙⵉ ⵜⴰⵏⵉⵎⴰⵏⵜ ⴷ ⵜⵎⵏⵍⵍⵉⵜ, ⵜⴰⵖⵎⵙⴰ ⵜⴰⴷⵓⵙⴰⵏⵜ ⵜⴰⵖⵣⵓⵔⴰⵏⵜ.  

ⵜⵙⵉⵡⵍ ⵜⴰⵏⴰⴹⵜ ⵅⴼ ⵓⵙⵎⵓⵜⵜⴳ ⴷ ⵓⵔⵣⵣⵓ ⴰⵎⴰⵙⵙⴰⵏ, ⵏⵏⴰ ⵉⴳⴰⵏ ⵜⴰⵎⵙⵙⵉⵍⵉⵜ ⵉ ⵓⵙⴷⵓⵙ ⵏ ⵜⵏⴱⴰⴹⵜ ⵜⴰⵏⴰⵎⵓⵔⵜ ⴳ 

ⵢⵉⴳⵔ ⵏ ⵜⴷⵓⵙⵉ. ⵉⵎⵙⴰⵔⴰⵙ ⵙ ⵓⵙⵢⵉⵍⵉ ⵏ ⵜⵔⵙⴰⵍ ⵏⵏⵙ ⴷ ⵉⵙⴰⴷⴰⴼⵏ ⵏⵏⵙ ⴷ ⵎⴰⴷ ⴳⵉⵙ ⵏ ⵉⵙⵖⵍⴰⴼ ⴷ ⵉⵏⵥⵉⵜⵏ ⵙ 

ⵉⵎⵏⴰⴷⵏ ⵏⵏⵙ ⴷ ⵜⵥⵍⴰⵢⵉⵏ ⵏⵏⵙ ⵜⵉⵎⵓⵔⴰⵏⵉⵏ ⵅⴼ ⵜⵙⵉⵍⴰⵡⵜ ⵏ ⵜⵙⵜⵔⴰⵜⵉⵊⵉⵜ ⵜⴰⵏⴰⵎⵓⵔⵜ ⵜⴰⵎⵙⵙⵉⴷⴼⵜ ⵉⵖⵣⵣⵉⴼⵏ ⵉ 

ⵓⵙⴷⵓⵙ ⵏ ⵜⵏⴼⵔⵓⵜ ⵏ ⵜⵎⵢⴰⴳⴰⵏⵜ ⵏ ⵓⵣⵔⴼ ⴳ ⵜⴷⵓⵙⵉ, ⴳ ⵓⵣⵎⵣ ⵏ ⵓⵙⵎⵓⵜⵜⴳ ⵏ ⵉⵖⴰⵡⴰⵙⵏ ⵏ ⵜⴳⵎⵉ ⴳ ⵓⵙⵡⵉⵔ ⴰⵏⴰⵎⵓⵔ 

ⵏⵉⵖ ⴰⵏⵎⵏⴰⴹ ⵏⵉⵖ ⵙ ⵜⵎⵍⴷⴰ ⵏ ⵓⵙⵎⵀⵍ ⵏ ⴽⵔⴰ ⵏ ⵜⵎⴷⵔⴰⵡⵉⵏ ⵏⵏⴰ ⵉⵣⴷⵉⵏ ⴰⵙⵇⵇⵉⵎ ⵙ ⵜⵙⴷⴰⵡⵉⵢⵉⵏ ⴷ ⵜⵎⵔⵙⴰⵍ ⵏ 

ⵓⵔⵣⵣⵓ ⴰⵎⴰⵙⵙⴰⵏ ⵅⴼ ⵓⵙⵓⵖⴷ ⵏ ⵓⵙⴱⵓⵖⵍⵓ ⴷ ⵓⵙⴷⵓⵙ ⵏ ⵓⵏⴰⴳⵔⴰⵡ ⵏ ⵓⵔⵣⵣⵓ ⵣⴷⵉⵏⵉⵏ ⵙ ⵜⵎⵢⴰⴳⴰⵏⵜ ⵏ ⵓⵣⵔⴼ ⴳ 

ⵜⴷⵓⵙⵉ. 

ⵜⵎⵙⴳⵔⴰ ⵜⴰⵏⴰⴹⵜ ⵏ ⵓⵙⵇⵇⵉⵎ ⴰⵏⴰⵎⵓⵔ ⵏ ⵉⵣⵔⴼⴰⵏ ⵏ ⵓⴼⴳⴰⵏ ⵅⴼ ⵜⵎⵢⴰⴳⴰⵏⵜ ⵏ ⵓⵙⵉⴷⴼ ⵙ ⵓⵣⵔⴼ ⴳ ⵜⴷⵓⵙⵉ ⵙ ⵓⵙⵓⵖⵏ 

ⵏ ⵓⴱⵓⵢ ⴰⴽⴷ ⵜⴷⵓⵙⵉ ⵏⵏⴰ ⵉⴳⴰⵏ ⵜⴰⵣⵓⵏⵉ ⵜⴰⵏⴰⵎⵓⵏⵜ ⴷ ⵜⵙⵖⵣⵏⵜ ⵏ ⵢⴰⵜ ⵜⵎⵢⴰⴷⴰⵙⵜ ⵜⴰⵎⵙⵙⵉⴷⴼⵜ ⴳ ⴳⴳⵓⵜⵏⵜ ⵜⵣⵓⵏⴰ 

ⵙ ⵓⵙⵡⵓⵜⵜⵓ ⵏ ⵉⵎⵙⴰⵙⴰⵜⵏ ⴷ ⵉⴼⵔⴷⵉⵙⵏ ⵏ ⵉⴹⵉⵚ ⵉⵜⵜⵓⵎⵔⴰⵔⴰⵏ ⵉⵏⴳⵔ ⵉⵎⵓⴽⵔⵉⵙⵏ ⵉⴷⵓⵙⴰⵏⵏ, ⵙⴳ ⵢⴰⵜ ⵜⵙⴳⴰ, 

ⴷ ⵉⵎⵥⵍⴰⵢⵏ ⵉⴷⵎⵙⴰⵏⵏ ⴷ ⵉⵏⴰⵎⵓⵏⵏ ⴷ ⵜⵎⵙⴰⵔⵉⵏ ⵣⴷⵉⵏⵉⵏ ⵙ ⵜⵙⵔⵜⴰⵢ ⵏ ⵓⵙⵍⵎⴷ ⴷ ⵜⵡⵓⵔⵉ ⴷ ⵜⵣⴷⵓⵖⵜ ⴷ ⵜⵡⵏⵏⴰⴹⵜ 

ⴷ ⵡⴰⵏⴰⵡⵏ ⵏ ⵢⵉⴷⵉⵔ ⴷ ⵡⵓⵜⵛⵉ, ⵙⴳ ⵜⵙⴳⴰ ⵢⴰⴹⵏⵉⵏ. 

ⵎⴽⴷⴰ ⵉⵜⵜⴰⴷⵊⴰ ⵓⵣⴷⴰⵢ ⵏ ⵜⵙⵔⵜⵉⵜ ⵜⴰⴷⵓⵙⴰⵏⵜ ⵙ ⵓⵙⴱⵓⵖⵍⵓ ⵏ ⵡⴰⵔ ⵜⵉⵏⵏⵓⵎⵙⴰ ⵏⵏⴰ ⵉⴳⴰⵏ ⴰⵎⵎⴰⴽ ⵏ ⵓⵙⵡⵓⴷⴷⵓ ⵏ 

ⵜⵖⴰⵡⵙⴰ ⵜⴰⵎⴰⵜⴰⵢⵜ ⴰⴷ ⵜⴳ ⵢⴰⵜ ⵙⴳ ⵡⴰⵍⵍⴰⵍⵏ ⵏ ⵜⵙⵜⵔⴰⵜⵉⵊⵉⵜ ⵏ ⵓⵙⴷⵓⵙ ⵏ ⵜⵣⵔⴼⵜ ⵜⴰⴼⵔⴽⴰⵏⵜ. ⵉⴷⴷⵖ ⵜⵣⵎⵔ 

ⵜⵏⵎⵏⴰⴹⵜ ⵜⴰⵎⵣⵣⵉⴳⵣⵜ ⴰⴷ ⵜⴳ ⵜⴰⵎⵙⵙⵉⵍⵉⵜ ⵉ ⵡⴰⵏⵏⴰⵍ ⵏ ⵜⵣⵔⴼⵜ ⵜⴰⴼⵔⴽⴰⵏⵜ ⴳ ⵢⵉⴳⵔ ⵏ ⵓⵙⵉⴷⴼ ⵙ ⵓⵣⵔⴼ ⴳ 

ⵜⴷⵓⵙⵉ, ⴷ ⵓⵙⵎⵥⵉⵢ ⵏ ⵉⵎⵣⴰⵔⴰⵢⵏ ⵉⴼⵔⴽⴰⵏⵏ. 

ⵙⵖⴰⵡⵙⴰⵏⵜ ⴰⵡⴷ ⵜⵙⵓⵜⵉⵏ ⵜⵉⵎⴰⵢⵏⵓⵜⵉⵏ ⵏ ⵉⵙⴳⴳⴷⵏ, ⴳ ⵓⴱⵔⵉⴷ ⵏ ⵓⵙⴷⵓⵙ ⵏ ⵓⵡⴰⵏⴽ ⴰⵏⴰⵎⵓⵏ ⴷ ⵜⵏⴼⵔⵓⵜ ⵏ ⵜⵎⵢⴰⴳⴰⵏⵜ 

ⵏ ⵓⵙⵉⴷⴼ ⵙ ⵜⴷⵓⵙⵉ, ⵙ ⵜⵙⵖⵣⵏⵜ ⵏ ⵜⵎⵔⵙⴰⵍ ⵏⵉⵖ ⵜⵓⵚⴽⵉⵡⵉⵏ ⵉⵙⵙⵓⵔⵓⴼⵏ ⵙ ⵓⵜⵡⴰⵍ ⴷ ⵜⵓⵚⴽⴰ ⵏ ⵜⵎⵢⴰⴷⴰⵙⵉⵏ 

ⴷ ⵜⵙⵜⵔⴰⵜⵉⵊⵉⵢⵉⵏ ⵏ ⵉⵎⴰⵍ ⴰⴳⴳⵓⴳⵏⵉⵏ ⵉ ⵜⵙⵔⵜⴰⵢ ⵜⵉⴳⴷⵓⴷⴰⵏⵉⵏ ⵜⵜⵡⴰⴱⴹⴰⵏⵉⵏ ⴷ ⵜⵜⵓⵙⵏⴼⵍⵏⵉⵏ ⵇⴰⵃ ⵙ ⴽⵔⴰⵢⴳⴰⵜ 

ⵓⵙⵏⴼⵍ ⵏ ⵉⵎⵙⵜⴳⴳⴰⵔⵏ ⵏ ⵜⵣⵓⵏⵉ ⵜⴰⴷⵓⵙⴰⵏⵜ ⵏⵉⵖ ⵜⵉⵣⵉ ⵏ ⵓⵙⵎⵉⴳⵍ ⵓⵣⵔⵉⴼ ⴷ ⵓⵏⴱⵉⴹ. 

ⵓⵔ ⵜⵜⵡⴰⵣⵎⴰⵔ ⵜⵏⴼⵔⵓⵜ ⵏ ⵜⵎⵢⴰⴳⴰⵏⵜ ⵏ ⵓⵣⵔⴼ ⴳ ⵜⴷⵓⵙⵉ, ⵙ ⵎⴰⴷ ⴳⵉⵙ ⵏ ⵉⵏⵏⴳⵣⵉⵜⵏ ⵅⴼ ⵓⴼⵊⵊⵉⵊ ⴷ ⵓⵙⵉⴷⴼ 

ⵙⵔⵙ, ⴰⴱⵍⴰ ⴳ ⵓⵙⴰⵜⵉ ⵏ ⵓⵡⴰⵏⴽ ⵉⵜⵜⵎⵣⴰⵖⵏ ⴷ ⵉⵜⵜⴹⵎⴰⵏⵏ ⴰⵣⵔⴼ ⴰⴷ. 

ⴰⵎⵉⵏⴰ ⴱⵓⵄⵢⵢⴰⵛ - ⵜⴰⵏⵙⵙⵉⵅⴼⵜ ⵏ ⵓⵙⵇⵇⵉⵎ ⴰⵏⴰⵎⵓⵔ ⵏ ⵉⵣⵔⴼⴰⵏ ⵏ ⵓⴼⴳⴰⵏ 



I. ⴰⵎⵏⴰⴹ ⴰⵎⴰⵜⴰⵢ ⴷ ⵉⵙⵓⵖⴰⴷ 

ⴰⵔ ⵉⵙⵎⵏⵉⴷ ⵓⵙⵇⵇⵉⵎ ⴰⵏⴰⵎⵓⵔ ⵏ ⵉⵣⵔⴼⴰⵏ ⵏ ⵓⴼⴳⴰⵏ, ⵙ ⵜⵓⵚⴽⴰ ⵅⴼ ⵓⵙⵍⴳⵏ 76.15 ⵍⵓⵎⴰⵕ ⵜⴰⵎⵜⵜⴰ 2 ⵙⴳⵉⵙ ⴷ 

ⵙ ⵓⵣⵣⴳⵉⵔ ⵏ ⵜⵙⵜⵔⴰⵜⵉⵊⵉⵜ ⵏ ⵜⵡⵓⵔⵉ ⵏⵏⵙ ⵉⴱⴷⴷⵏ ⵅⴼ ⵜⵎⵢⴰⴳⴰⵏⵜ ⵏ ⵉⵣⵔⴼⴰⵏ, ⵜⴰⵏⴰⴹⵜ ⵏⵏⵙ ⵜⴰⵙⴳⵓⵎⴰⵏⵜ ⵅⴼ 

“ⵜⵎⵢⴰⴳⴰⵏⵜ ⵏ ⵓⵣⵔⴼ ⴳ ⵜⴷⵓⵙⵉ” ⵙ ⵓⵙⵖⵣⵏ ⵏ ⵜⵎⵢⴰⴷⴰⵙⵜ ⵉⴱⴷⴷⵏ ⵅⴼ ⵉⵣⵔⴼⴰⵏ ⵏ ⵓⴼⴳⴰⵏⴳ ⵓⵙⵓⵜⴳ ⵏ ⵜⵙⵔⵜⴰⵢ 

ⵜⵉⴳⴷⵓⴷⴰⵏⵉⵏ, ⴷ ⵉⴷⴷⵖ ⵢⵓⵎⵏ ⵙ ⵡⴰⴷⴷⵓⵔ ⴰⵎⵇⵇⵔⴰⵏ ⵏ ⵓⵣⵔⴼ ⴳ ⵜⴷⵓⵙⵉ ⵏⵏⴰ ⵉⴳⴰⵏ ⴰⵣⵔⴼ ⵉⵜⵜⴹⵉⵚⵏ ⵅⴼ ⵜⵣⵎⵔⵜ 

ⵏ ⵉⵏⵎⵓⵔⴰⵏ ⴳ ⵓⴼⵊⵊⵉⵊ ⵏⵏⵙⵏ ⵙ ⵉⵣⵔⴼⴰⵏ ⵢⴰⴹⵏⵉⵏ ⴷ ⴰⵔ ⵙⵔⵙⵏ ⵉⵜⵜⴹⵉⵚ, ⴳ ⵓⵙⴰⵜⵉ ⵏ ⵓⵎⵏⵣⴰⵢ ⵏ ⵡⴰⵔ ⵜⵣⵎⵔⵜ ⵏ 

ⵓⴱⵟⵟⵓ ⵏ ⵉⵣⵔⴼⴰⵏ ⵏ ⵓⴼⴳⴰⵏ. 

ⵉⴳⴰ ⵓⵣⵔⴼ ⴳ ⵜⴷⵓⵙⵉ ⴰⵙⵇⵙⵉ ⴰⵏⴰⵎⵎⴰⵙ ⴷ ⵓⵙⵓⵜⵔ ⴰⵜⵔⴰⵔ ⴹⴰⵕⴰⵜ ⵜⵉⵢⴰⴼⵓⵜⵉⵏ ⵏ ⵓⴱⴰⵢⵢⵓⵕ ⵏ ⴽⵓⴼⵉⴷ19, ⴷ 

ⵓⴽⵛⵛⵓⵎ ⵏ ⵜⵎⴰⵣⵉⵔⵜ ⵏⵏⵖ ⴷ ⵓⵎⴰⴹⴰⵍ ⴳ ⵓⵙⴷⴷⵉ ⵏ ⵜⵎⴳⴳⵉⵜⵉⵏ ⴷ ⵉⵙⵡⵓⴷⴷⵓⵜⵏ ⵏ ⵡⴰⵔⴰⵢ, ⵙⴳ ⵢⴰⵜ ⵜⵙⴳⴰ, ⴳ 

ⵓⵎⵏⴰⵍⴰ ⵏ ⵉⵏⵏⴳⵣⵉⵜⵏ ⵓⵚⴽⵉⵡⵏ, ⴷ ⵓⵙⵖⵍⵍⴰ ⵏ ⵉⵣⵎⴰⵣ ⵉⵎⵣⵔⴰⵢⵏ ⵏⵏⵉ ⴷ ⵉⴼⵍ ⵓⴱⴰⵢⵢⵓⵔ ⵅⴼ ⵓⵙⵔⵓⵙ ⵏ ⵉⵙⵏⴼⵍⵏ 

ⵉⵎⴰⵏⴰⵡⵏ ⴳ ⵜⵎⵢⴰⴷⴰⵙⵜ ⵏ ⵜⴷⵓⵙⵉ ⵏⵏⴰ ⵉⴳⴰⵏ ⵜⴰⵏⴰⴼⵓⵜ ⵜⴰⴳⴷⵓⴷⴰⵏⵜ ⵉⵍⵍⴰⵏ ⴳ ⵜⵓⵥⵥⵓⵎⵜ ⵏ ⵓⴼⵔⴰⴳ ⵏ ⵜⵏⴼⵔⵓⵜ ⴷ ⵜⵏⴱⴰⴹⵜ 

ⵜⴰⵏⴰⵎⵓⵔⵜ. 

ⵉⵙⵡⵓⵜⵜⵙ ⵓⵙⵇⵇⵉⵎ ⵙ ⵜⴰⵏⴰⴹⵜ ⴰⴷ ⵙ ⵓⵎⴰⵜⴰ ⴰⴷ ⵉⵙⵎⵏⵉⴷ ⵢⴰⵏ ⵓⵎⵏⴰⴷ ⵅⴼ ⵉⵣⴰⴽⴰⵏ ⵏ ⵓⵙⵉⴷⴼ ⵏ ⵜⵏⵎⵓⵔⵉⵢⵉⵏ ⴷ 

ⵉⵏⵎⵓⵔⴰⵏ ⵙ ⵓⵣⵔⴼ ⵏⵏⵙⵏ ⴳ ⵜⴷⵓⵙⵉ ⴷ ⵜⵙⵓⵎⵔⵜ ⵏ ⵉⵙⴰⴷⴰⴼⵏ ⵏ ⵓⵙⵎⴽⵍ ⵏⵏⵙ, ⵓⵔ ⴷ ⵅⵙ ⵙ ⵓⵙⵙⵏⵜⵉ ⵙⴳ ⵉⴹⵕⵉⵚⵏ 

ⵓⵍⴳⵉⵏⵏ ⵏⵏⴰ ⵉⵜⵜⴹⵎⴰⵏⵏ ⴰⵣⵔⴼ ⴳ ⵜⴷⵓⵙⵉ, ⵎⴰⵛ ⵙ ⵓⵎⴰⵜⴰ ⴰⵡⴷ ⵙ ⵓⵔⵣⵣⵓ ⵅⴼ ⵉⵣⴰⴽⴰⵏ ⵣⴷⵉⵏⵉⵏ ⵙ ⵉⵡⵜⵜⴰ ⵏⵜⵍⵏⵉⵏ ⵏ 

ⵓⵣⵔⴼ ⴳ ⵜⴷⵓⵙⵉ, ⵍⵓⵎⵎⵏ ⵉⵣⴰⴽⴰⵏ ⵉⴷⵎⵙⴰⵏⵏ ⴷ ⵉⵏⴰⵎⵓⵏⵏ ⴷ ⵉⴷⵍⵙⴰⵏⵏ ⴷ ⵉⵡⵏⴹⴰⵏⵏ. 

ⵙ ⵜⵓⵚⴽⴰ ⵅⴼ ⵉⵣⴰⴽⴰⵏ ⵉⵜⵜⵓⵙⵙⵉⴽⵣⵏ, ⴰⵔ ⵜⵙⵎⵏⵉⴷ ⵜⴰⵏⴰⴹⵜ ⵜⵉⵔⵙⴰⵍ ⵜⵉⵎⵇⵇⵔⴰⵏⵉⵏ ⵅⴼ ⵜⵓⵚⴽⴰ ⴷ ⵓⵜⵡⴰⵍ ⵏ ⵢⴰⵜ 

ⵜⵙⵜⵔⴰⵜⵉⵊⵉⵜ ⵜⴰⵏⴰⵎⵓⵔⵜ ⵏ ⵜⴷⵓⵙⵉ ⵉⴱⴷⴷⵏ ⵅⴼ: 

- ⴰⵡⴰⵏⴽ ⴰⵏⴰⵎⵓⵏ ⵉⵜⵜⴹⵎⴰⵏⵏ ⵉⵣⵔⴼⴰⵏ, ⵉⴼⵔⴳ ⵜⵏ; 

- ⴰⵄⴷⵓ ⵏ ⵜⵎⵢⴰⴷⴰⵙⵜ ⵜⴰⵣⵓⵏⴰⵏⵜ ⴰⴼⴰⴷ ⴰⴷ ⵉⵜⵜⵡⴰⴹⵎⴰⵏ ⵓⵣⵔⴼ ⴳ ⵜⴷⵓⵙⵉ ⴳ ⵓⵙⵉⴷⴷ ⵏ ⵉⵣⵔⴼⴰⵏ ⵏ ⵓⴼⴳⴰⵏ; 

- ⴰⵍⵍⴰⵍ ⵏ ⵓⵏⴰⵥⴰⵕ ⵏ ⵜⵙⵓⵍⴰⵏⵜ ⴷ ⵓⵙⵙⵓⴳⵔ ⵏ ⵜⵏⴼⵔⵓⵜ ⵜⴰⵏⴼⴳⴰⵏⵜ; 

- ⴰⵙⵙⵉⴷⵔⵓⵙ ⵏ ⵉⵎⵣⴰⵔⴰⵢⵏ ⵉⵏⴰⵎⵓⵏⵏ ⴷ ⵉⴼⵔⴽⴰⵏⵏ. 

ⵎⴽⴷⴰ ⵜⵙⵎⵏⵉⴷ ⵜⴰⵏⴰⴹⵜ ⵙⵎⵎⵓⵙ ⵏ ⵉⵙⴰⴷⴰⴼⵏ ⵉⴷⵙⵍⴰⵏⵏ ⵏ ⵜⵏⴼⵔⵓⵜ ⵏ ⵡⴰⴷⴰⴼ ⴰⵎⵢⴰⴳⴰⵏ ⵙ ⵓⵣⵔⴼ ⴳ ⵜⴷⵓⵙⵉ ⵉ ⵇⴰⵃ 

ⵉⵏⵎⵓⵔⴰⵏ, ⵉⵏⵏⴰⵍⵏ ⵅⴼ: 

- ⴰⵙⴷⵓⵙ ⵏ ⵜⵉⵏⵏⵓⴱⴹⴰ ⵏ ⵜⵣⵓⵏⵉ ⵏ ⵜⴷⵓⵙⵉ ; 

- ⵜⵓⵚⴽⴰ ⵏ ⵓⵏⴳⵔⴰⵡ ⴰⴷⵓⵙⴰⵏ ⵉⴱⴷⴷⵏ ⵅⴼ ⵜⵎⵢⴰⴷⴰⵙⵜ ⵏ ⵡⴰⵔⴰⵢ; 

- ⵜⴰⵏⴼⵔⵓⵜ ⵏ ⵜⵖⵎⵙⴰ ⵜⴰⴷⵓⵙⴰⵏⵜ ⵜⴰⵖⵣⵓⵔⴰⵏⵜ; 

- ⴰⵙⵎⵓⵜⵜⴳ ⴷ ⵓⵔⵣⵣⵓ ⴰⵎⴰⵙⵙⴰⵏ ⵏⵏⴰ ⵉⴳⴰⵏ ⵜⴰⵙⵉⵍⴰⵡⵜ ⵏ ⵓⵙⴷⵓⵙ ⵏ ⵜⵏⴱⴰⴹⵜ ⵜⴰⴷⵓⵙⴰⵏⵜ; 

- ⴰⵙⵉⴷⴼ ⵏ ⵜⵣⵓⵏⵉ ⵜⵓⵙⵍⵉⴳⵜ ⴳ ⵓⵏⴳⵔⴰⵡ ⴰⵏⴰⵎⵓⵔ ⵏ ⵜⴷⵓⵙⵉ ⵏⵏⴰ ⵉⴳⴰⵏ ⵜⴰⵏⴰⴼⵓⵏ ⵜⴰⴳⴷⵓⴷⴰⵏⵜ. 

 



II. ⵜⴰⴱⵔⵉⴷⵜ ⵏ ⵓⵙⵎⵓⵜⵜⴳ ⵏ ⵜⴰⵏⴰⴹⵜ: ⴰⴽⴰⵣ ⵓⵏⵖⵉⴷ ⴷ ⵓⵎⵏⵏⴰⵡ ⵉⵎⵏⴰⴷⵏ 

ⵉⴱⴷⴷⵏ ⵅⴼ ⵜⵎⵢⴰⴷⴰⵙⵜ ⵜⴰⵏⵊⵎⵓⵜ ⴷ ⵓⵙⴷⴷⵉ ⵏ ⵓⵎⵛⴰⵡⴰⵕ ⴰⵎⵉⵔⵉⵡ 

ⵜⴱⴷⴷ ⵜⴰⵏⴰⴹⵜ ⴳ ⵓⵙⵏⵎⵍ ⵏ ⵓⵣⵔⴼ ⴳ ⵜⴷⵓⵙⵉ ⵅⴼ ⵓⵙⵏⵎⵍ ⵏ ⵜⵎⴰⴷⴷⴰⵙⵜ ⵜⴰⵎⴰⴹⵍⴰⵏⵜ ⵏⵏⴰ ⴳ ⵉⵜⵜⵡⴰⵙⵙⵏ ⵓⵔⵎⵎⵓⵙ 

ⵏ ⵜⴷⵓⵙⵉ ⵙ: “ⴰⴷⴷⴰⴷ ⵏⵏⴰ ⴳ ⵜⵙⵎⴷ ⵜⵏⴼⵔⵓⵜ ⴳ ⵓⵙⵡⵉⵔ ⴰⴽⵎⴰⵎ ⴷ ⵓⵎⵏⵍⵍⵉ ⴷ ⵓⵏⴰⵎⵓⵏ, ⵓⵔ ⴷ ⵅⵙ ⵉⴳ ⵍⴰⵃ ⴰⵟⵟⴰⵏ”. 

ⵉⵙⵖⴰⵡⵙⴰ ⵓⵡⴰⴹ ⵏ ⵓⵙⵓⵖⴷ ⴰⴷ ⴰⵙⵔⵙ ⵏ ⵜⵙⵔⵜⴰⵢ ⵜⵉⴳⴷⵓⴷⴰⵏⵉⵏ ⵜⵉⵎⵏⵏⴰⵡ ⵉⵎⵏⴰⴷⵏ ⵉⵙⵡⵓⵔⵉⵏ ⵉⵏⴳⵔⴰⵜⵙⵏⵜ ⵙ 

ⵜⵓⵎⵙⵉⵙⵜ ⴰⴼⴰⴷ ⴰⴷ ⴰⵡⴹⵏⵜ ⴰⵙⵡⵉⵔ ⵢⴰⵜⵜⵓⵢⵏ ⵏ ⵜⴷⵓⵙⵉ ⵜⴰⴽⵎⴰⵎⵜ ⴷ ⵜⵎⵏⵍⵍⵉⵜ, ⵏⵜⵜⴰⵏ ⴷ ⵓⵡⵜⵜⴰⵙ ⵢⴰⵜⵜⵓⵢⵏ ⵙ 

ⴽⵉⴳⴰⵏ ⵉⴳⵔ ⵏ ⵓⴽⵛⵛⵓⵎ ⵏ ⵜⵏⴱⴰⴹⵜ ⵜⵓⵏⴱⵉⴹⵜ ⵉⵏⵜⴰⵢⵏ ⵙ ⵜⵣⵓⵏⵉ ⵏ ⵜⴷⵓⵙⵉ. ⵙ ⵉⴱⴷⴷⵉ ⵅⴼ ⵎⴰⵢⴰ, ⵉⵙⵖⵣⵏ ⵓⵙⵇⵇⵉⵎ 

ⴳ ⵜⴰⵏⴰⴹⵜ ⴰⴷ ⵜⴰⵎⵢⴰⴷⴰⵙⵜ ⵜⴰⵎⵏⵏⴰⵡⵜⵣⵓⵏⴰ, ⴰⵔ ⴳⵉⵙ ⵉⵙⵡⵓⵔⵉ ⴰⴽⴷ ⵜⵙⵔⵜⵉⵜ ⵜⴰⴳⴷⵓⴷⴰⵏⵜ ⵏ ⵜⴷⵓⵙⵉ ⴰⵎ ⵉⴳⵔ 

ⵏ ⵓⵎⵙⴰⵙⴰ ⵏ ⴽⵉⴳⴰⵏ ⵏ ⵜⵣⵓⵏⴰ ⵏ ⵢⵉⴳⵉ ⴰⴳⴷⵓⴷⴰⵏ.  

ⵙ ⵉⴱⴷⴷⵉ ⵅⴼ ⵓⴷⴳⵉ ⴰⴷ, ⵉⵙⵖⵣⵏ ⵓⵙⵇⵇⵉⵎ ⴳ ⵓⵙⵎⵓⵜⵜⴳ ⵏ ⵜⴰⵏⴰⴹⵜ ⴰⴷ ⵢⴰⵜ ⵜⵎⵢⴰⴷⴰⵙⵜ ⵜⴰⵎⴰⵍⴰⵢⵜ ⴷ ⵜⵏⵊⵎⵓⵜ 

ⵢⵓⵎⵥⵏ ⴽⵕⴰⴹⵜ ⵜⴼⵔⴽⵉⵡⵉⵏ ⵜⵉⵎⵇⵇⵔⴰⵏⵉⵏ: 

- ⵉⵎⵛⴰⵡⴰⵕⵏ ⵉⵎⵣⵡⵓⵔⴰ: ⵉⵎⵛⴰⵡⴰⵕⵏ ⴰⴽⴷ ⵉⵎⴳⴳⴰⵢⵏ ⴽⵛⵎⵏⵉⵏ ⴳ ⵓⵏⴰⴳⵔⴰⵡ ⴰⴷⵓⵙⴰⵏ, ⴰⵡⵙⵏⵜ ⴳ ⵓⵙⵡⵓⵜⵜⵓ ⵏ 

ⵜⵎⵓⴽⵔⵉⵙⵉⵏ ⵜⵉⵎⵇⵇⵔⴰⵏⵉⵏ ⵏⵏⴰ ⵉⵙⵡⵓⵜⵜⵓⵏ ⵜⴰⵎⵢⴰⴳⴰⵏⵜ ⵏ ⵓⵣⵔⴼ ⴳ ⵜⴷⵓⵙⵉ, ⴷ ⵜⵓⵚⴽⴰ ⵏ ⵜⵡⴰⵍⵉⵜ 

ⵜⴰⵎⵣⵡⴰⵔⵓⵜ ⵏ ⵉⵙⴰⴷⴰⴼⵏ ⵉⵜⵜⵓⵣⵎⴰⵔⵏ ⴰⴼⴰⴷ ⴰⴷ ⵜⵜⵓⵙⵎⴽⵍⵏ; 

 

- ⵉⵎⵛⴰⵡⴰⵕⵏ ⴰⴽⴷ ⵉⵎⴳⴳⴰⵢⵏ ⵉⵎⵔⵙⴰⵍⵏ ⴷ ⵓⵖⵔⵉⵎⵏ: ⵉⴳⵉ ⵏ ⵡⴰⴽⴰⵣ ⵓⵏⵖⵉⴷ ⴷ ⵓⵎⵏⵏⴰⵡ ⵉⵎⵏⴰⴷⵏ ⵙ ⵉⵙⵎⴰⵇⵇⵍⵏ 

ⵎⵙⴰⵙⴰⵏⵉⵏ ⵏ ⵉⵣⴰⴽⴰⵏ ⵉⵎⵇⵇⵔⴰⵏⵏ ⵏⵏⴰ ⵉⵙⵙⵉⵏⴼⵏ ⴰⴷⴰⴼ ⴰⵎⵢⴰⴳⴰⵏ ⵏ ⵇⴰⵃ ⵙ ⵓⵣⵔⴼ ⴳ ⵜⴷⵓⵙⵉ. 

 

- ⵉⵎⵛⴰⵡⴰⵕⵏ ⵉⵏⵎⵏⴰⴹⵏ: ⴰⵙⵏⵎⴰⵍⴰ ⵏ ⵉⵏⵎⵓⵇⵇⴰⵔⵏ ⵉⵏⵎⵏⴰⴹⵏ ⴳ (ⴷⴷⴰⵅⵍⴰ-ⵡⴰⴷ ⴷⴷⴰⵀⴰⴱ, ⵍⵄⵢⵓⵏ-ⵙⵙⴰⵇⵢⴰ 

ⵍⵃⵎⵕⴰ, ⴱⵏⵉⵎⵍⵍⴰⵍ-ⵅⵏⵉⴼⵔⴰ, ⴼⴰⵙ-ⵎⴽⵏⴰⵙ, ⵟⴰⵏⵊⴰ-ⵜⵉⵟⵡⴰⵏ-ⵍⵃⵓⵙⵉⵎⴰ, ⵜⴰⵎⵏⴰⴹⵜ ⵏ ⵓⴳⵎⵎⵓⴹ) ⵙ 

ⵜⵎⴷⵔⴰⵡⵜ ⵏ ⴽⵉⴳⴰⵏ ⵏ ⵉⵎⴳⴳⴰⵢⵏ ⵉⴷⵖⵔⴰⵏⵏ, ⵉⵜⵜⵓⴳⴰ ⴳⵉⵙⵏⵜ ⵡⴰⴽⴰⵣ ⵏ ⵉⵣⴰⴽⴰⵏ ⵏ ⵡⴰⴷⴰⴼ ⴰⵎⵢⴰⴳⴰⵏ ⵙ ⵓⵣⵔⴼ 

ⴳ ⵜⴷⵓⵙⵉ ⴳ ⵓⵙⵡⵉⵔ ⴰⴷⵖⵔⴰⵏ ⴷ ⵜⵙⵓⵎⵔⵜ ⵏ ⵉⴼⵙⵙⴰⵢⵏ ⵓⵎⵀⵉⵍⵏ ⵉⵣⵎⵔⵏ ⴰⴷ ⵜⵜⵓⵙⵏⵉⵙⵏ. 

 

III.  ⴰⴽⴰⵣ ⵏ ⵓⵙⵓⵔⵙ: ⵉⵣⴰⴽⴰⵏ ⵉⵍⴰⵏ ⴰⵎⵏⴰⴷ ⴰⵙⵜⵔⴰⵜⵉⵊⵉ ⴷ ⵓⵚⴽⵉⵡ ⵉⵙⴳⴷⵍⵏ 

ⴰⴷⴰⴼ ⴰⵎⵢⴰⴳⴰⵏ ⵏ ⵉⵏⵎⵓⵔⴰⵏ ⵙ ⵓⵣⵔⴼ ⴳ ⵜⴷⵓⵙⵉ 

ⵙ ⵉⴱⴷⴷⵉ ⵅⴼ ⵉⵙⴷⴷⵉ ⵏ ⵓⵎⵛⴰⵡⴰⵕ ⴰⵎⵉⵔⵉⵡ ⴷ ⵜⵎⵢⴰⴷⴰⵙⵜ ⵜⴰⵏⵊⵎⵓⵜ ⵏⵏⴰ ⵉⵙⵖⵣⵏ ⴳ ⵓⵙⵎⵓⵜⵜⴳ ⵏ ⵜⴰⵏⴰⴹⵜ ⴰⴷ, 

ⵉⵙⵢⴰⴼⴰ ⵓⵙⵇⵇⵉⵎ ⵎⴰⵙ ⴷⴰ ⵜⴻⵜⵜⵍⵎⴰⵡⴰⵢ ⵜⵎⴰⵣⵉⵔⵜ ⵏⵏⵖ ⵜⵓⴳⵜ ⵏ ⵉⵏⴰⵥⴰⵕⵏ ⴷ ⵉⵏⵏⴳⵣⵉⵜⵏ, ⵣⵓⵏⴷ: 

- ⵜⴰⵏⴰⴱⴱⴰⵢⵜ ⵏ ⵓⴱⵔⵉⴷ ⵏ ⵉⵙⵓⵊⵊⵉⵜⵏ ⵉⵜⵜⵓⵙⵙⵓⴷⵙⵏ ⴷ ⵉⴼⴰⵡⵏ, ⵅⴼ ⵉⴳⴳⵉ ⵏ ⴳⴰⵔ ⴰⵙⵎⵔⵙ ⵏ ⵉⵙⵓⴳⴰⵎ 

ⵉⵏⴼⴳⴰⵏⵏ ⵏⵏⴰ ⵢⴰⴷ ⵉⴷⵔⵓⵙⵏ. ⴷ ⵉⴷⴷⵖ ⵉⵍⵍⴰ ⵉⴼⵉⵍ ⵏ ⵉⵙⵓⴳⴰⵎ ⵉⴷⵓⵙⴰⵏ, ⴷⴰ ⵉⵜⵜⴰⵡⵉ ⵓⴱⵔⵉⴷ ⴰⴷ ⵓⵔ 



ⵉⴼⴰⵡⵏ ⵙ ⵜⵉⵛⴽⵉ ⵏ ⵉⵣⵎⴰⵣ ⵉⵖⵍⴰⵏ ⵏ ⵡⴰⴽⴰⵣ ⴷ ⵓⵙⵓⵊⵊⵉ ⴳ ⵜⵉⵣⵉ ⴷ ⵢⵓⵙⴰⵏ, ⵎⴰⵢⴰ ⴰⴷ ⵉⵜⵜⴹⵉⵚⵏ ⵙ ⴳⴰⵔ 

ⵅⴼ ⵜⴷⵓⵙⵉ ⴷ ⵜⵓⴷⵔⵜ ⵏ ⵓⴼⵔⵉⴷⵏ; 

 

- ⴰⵍⵎⴰⴹ ⵏ ⵓⵙⵥⵕⴼ ⴰⴷⵓⵙⴰⵏ: ⵎⵇⵇⴰⵔ ⵉⴳⴰ ⵓⵙⵥⵕⴼ ⵜⵉⵖⵎⵔⵜ ⵜⴰⴽⵙⵡⴰⵜ ⵏ ⵜⵎⵢⴰⴳⴰⵏⵜ ⵏ ⵓⵣⵔⴼ ⴳ ⵜⴷⵓⵙⵉ, 

ⵜⵙⵓⵍ ⵜⵎⵙⴰⵙⵜⵍⵜ ⵏ ⵜⵎⴰⵡⴰⵙⵜ ⵏ ⵜⴷⵓⵙⵉ ⵜⵍⵍⴰ ⵉⵏⴳⵔ 6% ⴷ 7% ⵙⴳ ⵜⵎⵙⴰⵙⵜⵍⵜ ⵜⴰⵎⴰⵜⴰⵢⵜ ⴳ ⵡⴰⵏⵙⴰ 

ⵏ 12% ⵏⵏⴰ ⵙ ⵜⵙⵖⵍⴼ ⵜⵎⴰⴷⴷⴰⵙⵜ ⵏ ⵜⴷⵓⵙⵉ ⵜⴰⵎⴰⴹⵍⴰⵏⵜ ⵏⵉⵖ ⵙ ⵓⵙⵎⵣⴰⵣⴰⵍ ⴷ ⵉⵡⴰⵏⴽⵏ ⵢⴰⴹⵏⵉⵏ; 

 

- ⵜⵉⴷⵔⵙⵉ ⵉⴳⴳⵓⵜⵏ ⴳ ⵓⵟⵟⵓⵏ ⵏ ⵉⵎⵙⵖⴰⵏⵏ ⵉⴷⵓⵙⴰⵏⵏ: ⴷⴰ ⵙⵡⵓⵔⵉⵏ ⴳ ⵍⵎⵖⵔⵉⴱ 23 ⵉⴼⴹⵏ ⵏ ⵉⵎⵙⴳⵏⴰⴼ, 

ⴰⵔ ⵉⵙⵖⴰⵡⵙⴰ ⵙ 32 ⵉⴼⴹⵏ ⵏ ⵓⵎⵙⴳⵏⴰⴼ ⵏⵏⵉⴹⵏ, ⵙ ⵓⵎⵙⴰⵙⴰ ⴰⴽⴷ ⵉⵏⴰⵡⴰⵢⵏ ⵉⴷⵙⵍⴰⵏⵏ ⵏ ⵜⵎⴰⴷⴷⴰⵙⵜ 

ⵜⴰⴷⵓⵙⴰⵏⵜ ⵜⴰⵎⴰⴹⵍⴰⵏⵜ. ⵉⵙⵖⴰⵡⵙⴰ ⴰⵡⴷ ⵙ ⵓⴳⴳⴰⵔ ⵏ 65 ⵉⴼⴹⵏ ⵏ ⵓⵣⵣⵓⵍⴰⵏ ⴰⴷⵓⵙⴰⵏ;  

 

- ⴰⴼⵔⵔⵓ ⵏ ⵜⵡⵊⵉⵡⵉⵏ ⵜⵉⵎⵖⵔⵉⴱⵉⵢⵉⵏ ⵙ ⵓⵎⴰⵜⴰ ⵓⴳⴳⴰⵔ ⵏ 50% ⵏ ⵜⵎⵇⵕⴰⴹ ⵜⵉⴷⵓⵙⴰⵏⵉⵏ ⵙ ⵓⵙⵔⵉⴷ, ⴷ 

ⵓⴳⴳⴰⵔ ⵏ 63% ⵉⵖ ⵜⴻⵜⵜⵓⵙⵙⵉⴹⵏ ⵜⴱⵣⴰⵔⵜ ⵏ ⵜⵡⵊⵉⵡⵉⵏ ⴳ ⵜⵖⵎⵙⴰ ⵜⴰⴷⵓⵙⴰⵏⵜ, ⵉⴳ ⵎⴰⵢⴰ ⵉⵣⵉⴽⵉ ⵏ 

ⵜⵉⴷⵜ ⵎⵏⵉⴷ ⵏ ⵉⵏⵎⵓⵔⴰⵏ ⴳ ⵡⴰⴷⴰⴼ ⵙ ⵓⵙⵓⵊⵊⵉ, ⴰⵔ ⵉⵜⵜⴷⵔⵓ ⴳ ⵓⵛⵓⴹ ⵏ ⵢⴰⵏ ⵓⵙⵖⵍ ⵉⴳⴳⵓⵜⵏ ⵏ ⵉⵎⵣⴷⴰⵖⵏ 

ⴽⵓ ⴰⵙⴳⴳⵯⴰⵙ ⵙ ⵥⵥⵍⴹ ⴷ ⵓⵍⵎⴰⴹ; 

- ⴰⵍⵎⴰⴹ, ⴷ ⴳⴰⵔ ⴰⵙⵎⵔⵙ ⴳ ⵉⵜⵙⵏⵜ ⵜⵜⵉⴽⴰⵍ, ⵏ ⵉⵙⵓⴳⴰⵎ ⵉⵏⴼⴳⴰⵏⵏ ⵙ ⵜⵎⵏⵜⵉⵍⵜ ⵏ ⵉⵎⵓⴽⵔⵉⵙⵏ ⵏ ⵓⵙⵡⵓⴷⴷⵓ; 

 

- ⴰⵜⵔⵙ ⵏ ⵜⵎⵣⵡⴰⴳⵜ ⵏ ⵉⵎⵙⴳⵏⴰⴼ ⴷ ⵉⵎⵙⵖⴰⵏⵏ ⵉⴷⵓⵙⴰⵏⵏ: ⵓⵡⵉⵏ ⴷ ⵉⵙⵏⵎⴽⵜⴰⵜⵏ ⵎⴰⵙ ⴷ ⴳ ⵓⵎⵏⵉⴷ ⵏ 23 

ⵉⴼⴹⵏ ⵏ ⵓⵎⵙⴳⵏⴰⴼ ⴰⵎⵖⵔⵉⴱⵉ ⵉⵙⵡⵓⵔⵉⵏ ⴳ ⵍⵎⵖⵔⵉⴱ, ⵉⵍⵍⴰ ⵉⵏⴳⵔ 10 ⵉⴼⴹⵏ ⴷ 14 ⵉⴼⴹⵏ ⵏ ⵓⵎⵙⴳⵏⴰⴼ 

ⴰⵎⵖⵔⵉⴱⵉ ⵉⵙⵡⵓⵔⵉⵏ ⴳ ⵜⵎⵉⵣⴰⵔ ⵏ ⴱⵕⵕⴰ ⵍⵓⵎⴰⵕ ⴳ ⵜⵎⵉⵣⴰⵔ ⵏ ⵓⵕⵓⴱⴱⴰ. ⵎⴰⴷ ⵢⴰⵥⴹⵏ ⵉ ⵢⴰⵏ ⵙⴳ 

ⴽⵕⴰⴹ ⵉⵎⵙⴳⵏⴰⴼⵏ ⵉⵎⵖⵔⵉⴱⵉⵢⵏ ⴷⴰ ⵙⵡⵓⵔⵉⵏ ⴳ ⴱⵕⵕⴰ; 

 

- ⵉⴹⵉⵚ ⵏ ⵜⵙⵉⵏⵔⴰⵔⵜ  ⵜⴰⵣⵓⵏⵉ ⵜⴰⵎⴰⵜⴰⵢⵜ/ⵜⴰⵣⵓⵏⵉ ⵜⵓⵙⵍⵉⴳⵜ ⵅⴼ ⵜⵎⵢⴰⴳⴰⵏⵜ ⵏ ⵓⵣⵔⴼ ⴳ ⵜⴷⵓⵙⵉ.    

 

IV. ⵉⵣⴰⴽⴰⵏ ⴷ ⵉⵏⵏⴳⵣⵉⵜⵏ ⵉⵙⵖⴰⵡⵙⴰⵏ ⵙ ⵜⵙⵖⵣⵏⵜ ⵏ ⵢⴰⵜ ⵜⵙⵜⵔⴰⵜⵉⵊⵉⵜ 

ⵜⴰⵏⴰⵎⵓⵔⵜ ⵎⵙⴰⵙⴰⵏⵉⵏ ⵏ ⵜⴷⵓⵙⵉ 

ⵙ ⵉⴱⴷⴷⵉ ⵅⴼ ⵉⵣⴰⴽⴰⵏ ⴷ ⵉⵏⵏⴳⵣⵉⵜⵏ ⵏⵏⴰ ⵉⵜⵜⵓⵙⵙⵉⴽⵣⵏ, ⴰⵔ ⵉⵜⵜⴰⵏⵏⴰⵢ ⵓⵙⵇⵇⵉⵎ ⵎⴰⵙ ⴷ ⵉⵇⵇⴰⵏ ⴰⴷ ⵜⵜⵓⵙⵔⴰⵙⵏⵜ 

ⵜⵣⵎⵎⴰⵔ ⵏ ⵓⵙⴷⵓⵙ ⵏ ⵓⵣⵔⴼ ⴳ ⵜⴷⵓⵙⵉ ⵉ ⵇⴰⵃ ⵜⵏⵎⵓⵔⵉⵢⵉⵏ ⴷ ⵉⵏⵎⵓⵔⴰⵏ ⵅⴼ ⵢⴰⵜ ⵜⵙⵜⵔⴰⵜⵉⵊⵉⵜ ⵜⴰⵏⴰⵎⵓⵔⵜ ⵏ 

ⵜⴷⵓⵙⵉ ⵉⴳⴰⵏ ⵢⴰⵏ ⵓⴳⵣⵣⵓⵎ ⵓⵔ ⵢⴰⵟⵟⵓⵏ ⵙⴳ ⵜⵙⵔⵜⵉⵜ ⵜⴰⵎⴰⵜⴰⵢⵜ ⵏ ⵓⵡⴰⵏⴽ. ⵙ ⵜⵓⵚⴽⴰ ⵅⴼ ⵎⴰⵢⴰ ⵏⵏ, ⴰⵔ 

ⵉⵙⵙⵓⵎⵓⵔ ⵓⵙⵇⵇⵉⵎ ⴰⴷ ⵜⵏⵏⴰⵍ ⵜⵙⵜⵔⴰⵜⵉⵊⵉⵜ ⴰⴷ ⵅⴼ ⴽⴽⵓⵥⵜ ⵏ ⵜⵔⵙⴰⵍ ⵜⵉⵎⵇⵇⵔⴰⵏⵉⵏ: 

ⵜⵉⵔⵙⴰⵍ ⵏ ⵜⵙⵜⵔⴰⵜⵉⵊⵉⵜ ⵜⴰⵏⴰⵎⵓⵔⵜ ⵏ ⵜⴷⵓⵙⵉ: 

- ⴰⵡⴰⵏⴽ ⴰⵏⴰⵎⵓⵏ ⵉⵜⵜⴹⵎⴰⵏⵏ ⵉⵣⵔⴼⴰⵏ, ⵉⴼⵔⴳ ⵜⵏ; 



- ⴰⵄⴷⵓ ⵏ ⵜⵎⵢⴰⴷⴰⵙⵜ ⵜⴰⵣⵓⵏⴰⵏⵜ ⴰⴼⴰⴷ ⴰⴷ ⵉⵜⵜⵡⴰⴹⵎⴰⵏ ⵓⵣⵔⴼ ⴳ ⵜⴷⵓⵙⵉ ⴳ ⵓⵙⵉⴷⴷ ⵏ ⵉⵣⵔⴼⴰⵏ ⵏ ⵓⴼⴳⴰⵏ; 

- ⴰⵍⵍⴰⵍ ⵏ ⵓⵏⴰⵥⴰⵕ ⵏ ⵜⵙⵓⵍⴰⵏⵜ ⴷ ⵓⵙⵙⵓⴳⵔ ⵏ ⵜⵏⴼⵔⵓⵜ ⵜⴰⵏⴼⴳⴰⵏⵜ; 

- ⴰⵙⴷⵓⵙ ⵏ ⵜⵏⵎⵏⴰⴹⵜ ⴷ ⵓⵙⵙⵉⴷⵔⵓⵙ ⵏ ⵉⵎⵣⴰⵔⴰⵢⵏ ⵉⵏⴰⵎⵓⵏⵏ ⴷ ⵉⴼⵔⴽⴰⵏⵏ. 

1- ⴰⵡⴰⵏⴽ ⴰⵏⴰⵎⵓⵏ ⵉⵜⵜⴹⵎⴰⵏⵏ ⵉⵣⵔⴼⴰⵏ, ⵉⴼⵔⴳ ⵜⵏ 

ⵓⵔ ⵜⴱⵉⴷⴷ ⵜⵉⵍⴰⵍⵜ ⵜⴰⵏⴰⵎⵎⴰⵙⵜ ⵏ ⵓⵡⴰⵏⴽ ⴳ ⵜⵏⴼⵔⵓⵜ ⵏ ⵓⴼⵊⵊⵉⵊ ⵏ ⵇⴰⵃ ⵉⵏⵎⵓⵔⴰⵏ ⵙ ⵉⵣⵔⴼⴰⵏ ⵏⵏⵙ ⵅⵙ ⵅⴼ 

ⵜⵙⵎⵉⴳⵍⵜ ⵏⵏⵙ ⵜⴰⵙⴳⵓⵎⴰⵏⵜ ⴳ ⵓⵏⴱⴰⴹ ⵏ ⵡⴰⵎⵓⵏ ⴷ ⵓⵙⵙⵓⴷⵙ ⵏⵏⵙ ⴷ ⵓⴼⵔⴰⴳ ⵏⵏⵙ, ⵎⴰⵛ ⴰⵡⴷ ⵅⴼ ⵜⵎⵙⵜⴳⴳⴰⵔⵜ ⵏⵏⵙ 

ⵜⵓⵍⴳⵉⵏⵜ ⵏⵏⴰ ⵙ ⵙⵢⴰⴼⴰⵏⵜ ⵜⵎⵔⵉⵙⵉⵏ ⵏⵏⵙ ⵜⵉⴳⵔⴰⵖⵍⴰⵏⵉⵏ (ⵜⵉⵎⵢⴰⵇⵇⴰⵏⵉⵏ ⴷ ⵜⴻⵜⴳⴰⵔⵉⵏ  ⵜⵉⴳⵔⴰⵖⵍⴰⵏⵉⵏ) ⴷ 

ⵜⵏⴰⵎⵓⵔⵉⵏ (ⴰⴷⵓⵙⵜⵓⵔ ⴷ ⵉⵣⵣⵔⴰⴼⵏ ⵉⵏⴰⵎⵓⵔⵏ) ⴳ ⵢⵉⴳⵔ ⵏ ⵓⴼⵔⴰⴳ ⵏ ⵉⵣⵔⴼⴰⵏ ⵏ ⵉⵏⵎⵓⵔⴰⵏ ⵏⵏⵙ ⴷ ⵜⵏⴽⵔⴰ ⵙⵔⵙ ⴷ 

ⵡⴰⵔⴰⵢ ⵏⵏⵙ ⵙⴳ ⵜⵕⵥⵉⵢⵉⵏ ⵏⵏⴰ ⵉⵣⵎⵔⵏ ⴰⴷ ⵜⵏ ⴰⵡⴹⵏⵜ. 

ⵢⵓⴳⴳⴰ ⴷ ⵙⴳ ⵎⴰⴷ ⴷ ⵉⴼⵍ ⵓⴱⴰⵢⵢⵓⵕ ⵏ ⴽⵓⵕⵓⵏⴰ, ⵎⴰⵙ ⵉⴳⴰ ⵓⵙⵙⴰⵔⵓ ⴳ ⵉⵣⵔⴼⴰⵏ ⵉⴷⵙⵍⴰⵏⵏ, ⵍⵓⵎⴰⵕ ⴰⵙⵍⵎⴷ ⴷ 

ⵜⴷⵓⵙⵉ, ⵜⴰⵏⴼⵔⵓⵜ ⵜⴰⴷⵙⵍⴰⵏⵜ ⵏ ⵓⴼⵓⵖ ⵙⴳ ⵜⴰⵙⵙⴰⵙⵜ ⵏ ⵖⵉⵍⴰⴷ ⴷ ⵓⵎⵔⴰⵔⴰ ⴰⵎⵣⵡⴰⵔ ⴰⴽⴷ ⵜⴰⵙⵙⴰⵙⵉⵏ 

ⵉⵜⵜⵓⴷⵎⴰⵏ ⴳ ⵉⵎⴰⵍ. ⵜⴰⴳⴳⵯ ⴷ ⵜⵙⴳⵓⵎⴰⵏⵜ ⵏ ⵓⵡⴰⵏⴽ ⴳ ⵓⵙⴰⵜⵉ ⴰⴷ ⵉⴷⴷⵖ ⵉⴳⴰ ⴰⵎⴳⴳⴰⵢ ⴰⴷⵙⵍⴰⵏ ⵏⵏⴰ ⵢⵓⵙⵉⵏ ⵖ 

ⵓⴳⵕⴹ ⵏⵏⵙ ⴰⵙⵙⴰⵔⵓ ⴳ ⵢⵉⴳⵔⴰⵏ ⵉⵎⵢⴰⵙⵙⴰⵏ ⵙ ⵓⵣⵔⴼ ⴳ ⵜⴷⵓⵙⵉ, ⴰⵙⵢⵉⵍⵉ ⵏ ⵜⴼⴰⴷⵉⵡⵉⵏ ⴷ ⵢⵓⵙⴰⵏ ⵉ ⵓⴽⵛⵛⵓⵎ 

ⵏ ⵉⵎⴳⴳⴰⵢⵏ ⵢⴰⴹⵏⵉⵏ ⴷⴷⴰⵡ ⵜⵎⵙⵜⴳⴳⴰⵔⵜ ⴷ ⵜⵏⵎⴰⵜⴰⵔⵜ ⵏ ⵓⵡⴰⵏⴽ ⴷ ⵙ ⵓⵎⵙⴰⵙⴰ ⴰⴽⴷ ⵉⵙⵓⵜⵔⵏ ⵏ ⵓⵏⴳⵔⴰⵡ ⴰⵏⴰⵎⵓⵔ 

ⵏ ⵜⴷⵓⵙⵉ ⵏⵏⴰ ⵉⴳⴰⵏ ⵜⴰⵏⴰⴼⵓⵜ ⵜⴰⴳⴷⵓⴷⴰⵏⵜ. 

2- ⴰⵄⴷⵓ ⵏ ⵜⵎⵢⴰⴷⴰⵙⵜ ⵜⴰⵣⵓⵏⴰⵏⵜ ⴰⴼⴰⴷ ⴰⴷ ⵉⵜⵜⵡⴰⴹⵎⴰⵏ ⵓⵣⵔⴼ ⴳ ⵜⴷⵓⵙⵉ ⴳ ⵓⵙⵉⴷⴷ ⵏ 

ⵉⵣⵔⴼⴰⵏ ⵏ ⵓⴼⴳⴰⵏ 

ⵜⵏⵏⴰⵍ ⵜⵙⵜⵔⴰⵜⵉⵊⵉⵜ ⵜⴰⵎⵏⵏⴰⵡⵜⵣⵓⵏⴰ ⵏⵏⴰ ⵉⵙⵙⵓⵎⵔ ⵓⵙⵇⵇⵉⵎ ⵅⴼ ⵓⵔⵣⵣⵓ ⴳ ⵉⵎⵙⴰⵙⴰⵜⵏ ⴷ ⵉⴼⵔⴷⵉⵙⵏ ⵏ ⵉⴹⵉⵚ 

ⵉⵜⵜⵓⵎⵔⴰⵔⴰⵏ ⵉⵏⴳⵔ ⵜⵎⵓⴽⵔⵉⵙⵉⵏ ⵏ ⵜⴷⵓⵙⵉ, ⵙⴳ ⵢⴰⵜ ⵜⵙⴳⴰ, ⴷ ⵉⵏⴳⵔ ⵉⵎⵥⵍⴰⵢⵏ ⵉⴷⵎⵙⴰⵏⵏ ⴷ ⵉⵏⴰⵎⵓⵏⵏ ⴷ 

ⵜⵎⵙⴰⵔⵉⵏ ⵣⴷⵉⵏⵉⵏ ⵙ ⵜⵙⵔⵜⵉⵢⵉⵏ ⵏ ⵓⵙⵍⵎⴷ ⴷ ⵜⵡⵓⵔⵉ ⴷ ⵜⵣⴷⵓⵖⵜ ⴷ ⵜⵡⵏⵏⴰⴹⵜ ⴷ ⵡⴰⵏⴰⵡⵏ ⵏ ⵢⵉⴷⵉⵔ ⴷ ⵡⵓⵜⵛⵉ 

ⴷ ⵇⴰⵃ ⵉⴼⵔⴷⵉⵙⵏ ⵣⴷⵉⵏⵉⵏ ⵙ ⵓⵙⴰⵢⵔⴰⵔ ⵏⵏⴰ ⴳ ⵉⵜⵜⴷⴷⵔ ⵓⴼⴳⴰⵏ, ⴷ ⵏⵏⴰ ⵉⵜⵜⴹⵉⵚⵏ ⵙ ⵜⵡⵉⵍⴰ ⵜⵓⵙⵔⵉⴷⵜ ⵏⵉⵖ 

ⵜⴰⵔⵓⵙⵔⵉⴷⵜ ⵅⴼ ⵜⵣⵎⵔⵜ ⵏ ⵓⴼⵊⵊⵉⵊ ⵏⵏⵙ ⵙ ⵓⵙⵡⵉⵔ ⴰⵎⴰⵜⵜⴰⵢ ⵏ ⵜⴷⵓⵙⵉ ⵜⴰⴽⵎⴰⵎⵜ ⴷ ⵜⵏⵉⵎⴰⵏⵜ ⵏⵏⴰ ⵏⵣⵎⵔ ⴰⴷ ⵜ 

ⵏⴰⵡⴹ. 

3- ⴰⵍⵍⴰⵍ ⵏ ⵓⵏⴰⵥⴰⵕ ⵏ ⵜⵙⵓⵍⴰⵏⵜ ⴷ ⵓⵙⵙⵓⴳⵔ ⵏ ⵜⵏⴼⵔⵓⵜ ⵜⴰⵏⴼⴳⴰⵏⵜ 

ⴰⵔ ⵉⵜⵜⴰⵏⵏⴰⵢ ⵓⵙⵇⵇⵉⵎ ⵎⴰⵙ ⴷ ⵉⵇⵇⴰⵏ ⴰⴷ ⵉⴳ ⵓⵣⵔⴼ ⴳ ⵜⴷⵓⵙⵉ ⵢⴰⵏ ⵙⴳ ⵜⵎⵔⴰⵔⵓⵜⵉⵏ ⵜⵉⵎⵇⵇⵔⴰⵏⵉⵏ ⵅⴼ 

ⵜⵎⵓⴽⵔⵉⵙⵜ ⵏ ⵜⴳⵎⵉ ⵙ ⵓⵎⴰⵜⴰ, ⴷ ⵢⴰⵜ ⵜⵖⵎⵔⵜ ⵜⴰⴷⵙⵍⴰⵏⵜ ⵙⴳ ⵉⵙⴳⴰⵔ ⵏ ⵓⵣⵔⴼ ⴳ ⵜⴳⵎⵉ ⴷ ⵓⵎⵙⴰⵔⴰⵙ 

ⴰⵏⴰⵎⵎⴰⵙ ⵏ ⵜⵏⴼⵔⵓⵜ ⵜⴰⵏⴼⴳⴰⵏⵜ, ⵉⴷⴷⵖ ⵉⵍⵍⴰ ⵓⵎⵢⴰⵙⵙⴰ ⵏ ⵜⴼⴰⴷⵉⵡⵉⵏ ⵉⴼⴰⵡⵏ ⵉⵏⴳⵔ ⵜⵥⵍⴰⵢⵉⵏ ⵏ ⵓⵣⵔⴼ ⴳ ⵜⴷⵓⵙⵉ, 

ⵙⴳ ⵢⴰⵜ ⵜⵙⴳⴰ, ⴷ ⵜⵔⵙⴰⵍ ⵏ ⵜⴳⵎⵉ ⵜⴰⵙⵓⵍⴰⵏⵜ ⴷ ⵜⵏⴼⵔⵓⵜ ⵜⴰⵏⴼⴳⴰⵏⵜ ⵙⴳ ⵜⵙⴳⴰ ⵢⴰⴹⵏⵉⵏ. 

 

 



4- ⴰⵙⴷⵓⵙ ⵏ ⵜⵏⵎⵏⴰⴹⵜ ⴷ ⵓⵙⵙⵉⴷⵔⵓⵙ ⵏ ⵉⵎⵣⴰⵔⴰⵢⵏ ⵉⵏⴰⵎⵓⵏⵏ ⴷ ⵉⴼⵔⴽⴰⵏⵏ 

ⵉⵙⴷⴷⵉⴷ ⵓⵙⵇⵇⵉⵎ ⵅⴼ ⵓⵙⵓⵖⵏ ⵏ ⵓⵣⴷⴰⵢ ⵏ ⵉⵙⴳⴳⴷⵏ ⴳ ⵢⵉⴳⵔ ⵏ ⵜⴷⵓⵙⵉ ⵙ ⵜⵣⵎⵎⴰⵔ ⵏⵏⴰ ⵉⵜⵜⴳⴳⴰ ⵓⵡⴰⵏⴽ ⴳ 

ⵢⵉⴳⵔ ⵏ ⵓⵙⴷⵓⵙ ⴰⵏⵎⵏⴰⴹ ⴷ ⵓⵙⵙⵉⴷⵔⵓⵙ ⵏ ⵉⵎⵣⴰⵔⴰⵢⵏ ⵉⴼⵔⴽⴰⵏⵏ, ⵉⵖ ⵉⴳⴰ ⵉⵏⴳⵔ ⵜⵎⵏⴰⴹⵉⵏ ⵡⴰⵍⴰ ⴳ ⵓⴳⵏⵙ ⵏ ⵢⴰⵜ 

ⵜⵎⵏⴰⴹⵜ, ⵙ ⵓⵎⵙⴰⵙⴰ ⴰⴽⴷ ⵜⵎⵢⴰⴷⴰⵙⵜ ⵜⴰⴼⵔⴽⴰⵏⵜ ⵉⵏⵏⴰⵍⵏ ⵜⴰⵎⵢⴰⴳⴰⵏⵜ ⵏ ⵉⵣⵔⴼⴰⵏ ⵏ ⵓⴼⴳⴰⵏ ⵉⴷⵙⵍⴰⵏⵏ. 

V. ⵓⴳⴳⴰⵔ ⵏ 100 ⵏ ⵓⵙⵖⵍⴼ ⵉ ⵓⵙⴷⵓⵙ ⵏ ⵜⵎⵢⴰⴳⴰⵏⵜ ⵏ ⵓⵙⵉⴷⴼ ⵙ ⵓⵣⵔⴼ ⴳ 

ⵜⴷⵓⵙⵉ 

ⴰⵔ ⵉⵙⵙⵓⵎⵓⵔ ⵓⵙⵇⵇⵉⵎ, ⴳ ⵓⵎⵏⵉⴷ ⵏ ⵓⵙⴷⵓⵙ ⵏ ⵜⵎⵢⴰⴳⴰⵏⵜ ⵏ ⵓⵙⵉⴷⴼ ⵙ ⵓⵣⵔⴼ ⴳ ⵜⴷⵓⵙⵉ, ⵙⵎⵎⵓⵙ ⵏ ⵉⵙⴰⴷⴰⴼⵏ 

ⵉⵎⵇⵇⵔⴰⵏⵏ ⵉ ⵓⵙⴷⵓⵙ ⵏ ⵜⵎⵢⴰⴳⴰⵏⵜ ⵏ ⵓⵙⵉⴷⴼ ⵙ ⵓⵣⵔⴼ ⴳ ⵜⴷⵓⵙⵉ, ⴰⵔ ⵙⴳⵉⵙⵏ ⵉⵙⵎⵏⵉⴷ ⵓⴳⴳⴰⵔ ⵏ 100 ⵏ 

ⵓⵙⵖⵍⴼ ⵉⴱⴹⴰⵏ ⵉⵏⴳⵔ ⵉⵙⵖⵍⴰⴼ ⵉⵍⴰⵏ ⴰⴼⵔⵉⵙ ⵓⵣⵔⵉⴼ, ⵉⵙⵖⵍⴰⴼ ⵣⴷⵉⵏⵉⵏ ⵙ ⵜⵉⵏⵏⵓⴱⴹⴰ ⵏ ⵜⵣⵓⵏⵉ ⵏ ⵜⴷⵓⵙⵉ , 

ⵉⵙⵖⵍⴰⴼ ⵣⴷⵉⵏⵉⵏ ⵙ ⵓⵙⴷⵓⵙ ⵏ ⵜⵎⵢⴰⴷⴰⵙⵜ ⵏ ⵡⴰⵔⴰⵢ, ⴷ ⵓⴳⴳⴰⵔ. 

1- ⵉⵙⵖⵍⴰⴼ ⵉⵍⴰⵏ ⴰⴼⵔⵉⵙ ⵓⵣⵔⵉⴼ: ⵉⴹⵕⵉⵚⵏ ⵓⵍⴳⵉⵏⵏ ⴳ ⵓⵎⵏⵉⵍⴰ ⵏ ⵓⵍⵎⴰⴹ ⵏ ⵓⴼⵊⵊⵉⵊ 

ⴰⵎⵢⴰⴳⴰⵏ ⵙ ⵓⵣⵔⴼ ⴳ ⵜⴷⵓⵙⵉ 

ⵜⵙⴷⴷⵉⴷ ⵜⴰⵏⴰⴹⵜ ⴰⴷ ⵎⴰⵙ ⴷ ⵎⵇⵇⴰⵔ ⵉⵟⵟⴰⴼ ⵍⵎⵖⵔⵉⴱ ⵉⴹⵕⵉⵚⵏ ⵓⵍⴳⵉⵏⵏ ⵉⵙⵙⵓⵜⵉⵢⵏ ⵉ ⵓⵣⵔⴼ ⴳ ⵓⵙⵉⴷⴼ 

ⵙ ⵉⵙⵓⵊⵊⵉⵜⵏ ⴷ ⵜⵏⵓⴼⴰ ⵜⵉⴷⵓⵙⴰⵏⵉⵏ, ⵉⵙⵓⵍ ⵉⴹⵉⵚ ⵏⵏⵙ ⵅⴼ ⵜⵉⵍⵍⴰⵡⵜ ⵉⴷⵔⵓⵙ. ⵎⴰⵢⴰ ⵏⵏ ⴰ ⵅⴼ ⴷⴰ ⵉⵜⵜⴰⵏⵏⴰⵢ 

ⵓⵙⵇⵇⵉⵎ ⵎⴰⵙ ⴷ ⵉⵇⵇⴰⵏ ⴰⴷ ⴳⴳⵣⵏⵜ ⵜⵣⵎⵎⴰⵔ ⵏ ⵜⵓⴳⵜ ⵏ ⵉⵎⴳⴳⴰⵢⵏ ⵉⵎⵏⵜⴰⵢⵏ ⵅⴼ ⵓⵙⵏⴼⵍ ⵏ ⵉⵙⵓⵖⴰⴷ ⵏ ⵉⵙⵍⴳⵏⵏ ⵏⵏⴰ 

ⵙ ⵜⵍⵍⴰ ⵜⵡⵓⵔⵉ, ⵙⴳ ⵓⵙⵏⵎⴰⵍⴰ ⵏ ⵜⵣⵓⵏⵉ ⵏ ⵜⴷⵓⵙⵉ ⴷ ⵓⵙⵉⴷⴼ ⵙ ⵜⵏⵓⴼⴰ ⵏⵏⵙ ⴷⴰⵢ, ⵙ ⵓⵙⵡⵀⵏ ⵏ ⵓⴼⵊⵊⵉⵊ ⴰⵎⵢⴰⴳⴰⵏ 

ⵙ ⵓⵣⵔⴼ ⴳ ⵜⴷⵓⵙⵉ ⵙ : 

- ⵜⴰⵏⴰⵎⵉⵜ ⴷ ⵜⵓⵎⵙⵉⵙⵜ ⵏ ⵓⵏⴰⴳⵔⴰⵡ ⵓⵍⴳⵉⵏ ⵏ ⵜⵣⵓⵏⵉ ⵜⴰⴷⵓⵙⴰⵏⵜ ⴰⴽⴷ ⵉⵙⵓⵜⵔⵏ ⵏ ⵜⵎⵢⴰⴷⴰⵙⵜ ⵉⴱⴷⴷⵏ ⵅⴼ 

ⵉⵣⵔⴼⴰⵏ ⵏ ⵓⴼⴳⴰⵏ, ⵙ ⵓⵙⴹⵕⵚ ⵅⴼ ⵜⵏⵓⴼⴰ ⵜⵉⴷⵓⵙⴰⵏⵉⵏ ⵉⴳⴰⵏ ⴰⵣⵔⴼ ⵙⴳ ⵉⵣⵔⴼⴰⵏ ⵏ ⵓⴼⴳⴰⵏ ⵏⵉⵖ ⵙ ⵜⵓⴽⴽⵙⴰ ⵏ 

ⵉⵣⴰⴽⴰⵏ ⵓⵍⴳⵉⵏⵏ ⵏⵏⴰ ⵉⵣⵎⵔⵏ ⴰⴷ ⵙⴳⴷⵍⵏ ⵉⵏⵎⵓⵔⴰⵏ ⵏⵉⵖ ⴽⵔⴰ ⵏ ⵜⴼⵓⵍⵉⵏ ⴰⴷ ⴼⵊⵊⵉⵊⵏ ⵙ ⵓⵣⵔⴼ ⴰⴷ; 

- ⴰⵙⵢⵉⵍⵉ ⵏ ⵜⵎⵢⴰⴷⴰⵙⵜ ⵜⴰⵎⵏⵏⴰⵡⵜⵣⵓⵏⴰ ⴳ ⵓⵙⵎⵓⵜⵜⴳ ⵏ ⵉⵙⵖⵏⵓⵜⵏ ⴷ ⵜⵙⵓⵎⴰⵔ ⵏ ⵉⵙⵍⴳⵏⵏ ⵣⴷⵉⵏⵉⵏ ⵙ ⵜⵣⵓⵏⵉ ⵏ 

ⵜⴷⵓⵙⵉ, ⴰⴼⴰⴷ ⴰⴷ ⴳⵏ ⵉⵙⵍⴳⵏⵏ ⴰⵙⴰⴷⴰⴼ ⵏ ⵓⵙⵙⵉⵏⴼ ⵏ ⵉⵣⴰⴽⴰⵏⵏ ⵓⵙⵉⴷⴼ ⵙ ⵓⵣⵔⴼ ⴳ ⵜⴷⵓⵙⵉ ⵏⵏⴰ ⵓⵔ ⴷⴰⵔ 

ⴰⵣⴷⴰⵢ ⵓⵙⵔⵉⴷ ⵙ ⵜⵣⵓⵏⵉ ⵏ ⵜⴷⵓⵙⵉ. ⴰⵔ ⵉⵜⵜⴰⵏⵏⴰⵢ ⵓⵙⵇⵇⵉⵎ ⵎⴰⵙ ⵉⵣⵎⵔ ⵓⵙⵏⴼⵍ ⴰⴷ ⴳ ⵜⴱⵔⵉⴷⵜ ⵏ 

ⵓⵣⵣⵔⴰⴼ ⴰⴷ ⵢⴰⵡⵙ ⴳ ⵓⵎⵏⴰⵍⴰ ⵏ ⴽⵔⴰ ⵏ ⵉⵣⴰⴽⴰⵏ ⵉⵍⴰⵏ ⴰⴼⵔⵉⵙ ⵓⵚⴽⵉⵡ ⵉⵎⵎⴽⵔⵙⵏ ⵓⵔ ⴰⴽⴽⵯ ⵉⵙⵖⴰⵡⵙⴰⵏ ⵙ 

ⵓⵣⴷⴰⵢ ⵙ ⵜⵏⴱⴰⴹⵜ ⵜⵓⵏⴱⵉⴹⵜ ⵉⵍⵍⴰⵏ ⴼ ⵜⵣⵓⵏⵉ ⵏ ⵜⴷⵓⵙⵉ; 

- ⴰⵍⵍⴰⵙ ⵏ ⵓⵥⵟⵟⴰ ⵏ ⵜⵓⵚⴽⵉⵡⵉⵏ ⵏ ⵜⵉⵎⵔⵙⴰⵍⵉⵏ ⵜⵉⴷⵓⵙⴰⵏⵉⵏ ⴷ ⵜⵓⵚⴽⴰ ⵏⵏⵙⵏⵜ ⵙ ⵉⴱⴷⴷⵉ ⵅⴼ ⵜⵎⵥⵍⴰ ⵏ ⵓⵣⵔⴼ 

ⴳ ⵓⴷⵖⴰⵔ ⵏ ⵜⵎⵥⵍⴰ ⵏ ⵡⴰⵙⵙⴰⵔⵏ ⴷ ⵜⵏⴰⵎⵉⵜ ⵏⵏⵙⵏⵜ ⴰⴽⴷ ⵓⴱⵔⵉⴷ ⵏ ⵉⵙⵓⵊⵊⵉⵜⵏ ⵉⵎⵙⵙⵉⴷⴼⵏ ⵏⵏⴰ ⵜⵙⵙⵓⵎⵔ 

ⵜⴰⵏⴰⴹⵜ ⴰⴷ; 

- ⵉⴼⵉ ⵏ ⵉⵎⴰⵙⵙⵏ ⵓⵍⴳⵉⵏⵏ ⴷ ⵉⵎⴰⵙⵙⵏ ⵉⵎⵔⵙⴰⵍⵏ ⵉⵙⵓⵖⵏⵏ ⵉ ⵓⵙⵉⴷⴼ ⵏ ⵜⵥⵍⴰⵢⵉⵏ ⵜⴰⵔⵓⵙⵔⵉⴷⵉⵏ ⴼⴼⵔⵏⵉⵏ ⵉⴱⴰⴹⵏ 

ⴳ ⵓⵣⵔⴼ ⴳ ⵜⴷⵓⵙⵉ (ⵉⵎⵏⴰⴷⵏ ⵉⴷⵎⵙⴰⵏⵏ ⴷ ⵉⵏⴰⵎⵓⵏⵏ ⴷ ⵉⴷⵍⵙⴰⵏⵏ ⴷ ⵉⵡⵏⴹⴰⵏⵏ), ⵏⵏⴰ ⵓⵔ ⵉⵙⵖⴰⵡⵙⴰⵏ ⴰⴷ ⵉⵍⵉⵏ 



ⴷⴷⴰⵡ ⵜⵏⵖⵍⴰⴼⵜ ⵏ ⵜⵣⵓⵏⵉ ⵏ ⵜⴷⵓⵙⵉ, ⵖ ⵓⵙⵎⵓⵜⵜⴳ ⵏ ⵜⵙⵔⵜⵉⵜ ⵜⴰⴳⴷⵓⴷⴰⵏⵜ ⴳ ⵢⵉⴳⵔ ⵏ ⵜⴷⵓⵙⵉ ⵖ ⴳ 

ⵜⴼⵔⴽⵉⵡⵉⵏ ⵏ ⵓⵣⵣⴳⵉⵔ ⵏⵏⵙ ⴷ ⵜⵢⴰⴷⵓⵣⵜ ⵏⵏⵙ. 

 

2- ⵉⵙⵖⵍⴰⴼ ⵣⴷⵉⵏⵉⵏ ⵙ ⵜⵉⵏⵏⵓⴱⴹⴰ ⵏ ⵜⵣⵓⵏⵉ ⵏ ⵜⴷⵓⵙⵉ 

ⵓⵡⵉⵏ ⴷ ⵉⵙⵖⵍⴰⴼ ⵏ ⵓⵙⵇⵇⵉⵎ ⵣⴷⵉⵏⵉⵏ ⵙ ⵜⵉⵏⵏⵓⴱⴹⴰ ⵅⴼ 4 ⵏ ⵉⵙⴰⴷⴰⴼⵏ ⵉⴷⵙⵍⴰⵏⵏ: 

  

- ⵜⵉⵏⵏⵓⴱⴹⴰ ⵏ ⵉⵎⴰⵙⵙⵏ ⵏ ⵜⵎⴳⵓⵔⵉ ⵏ ⵜⵖⵜⴰⵙⵜ ⴳ ⵢⵉⴳⵔ ⵏ ⵜⴷⵓⵙⵉ ; 

- ⵜⴰⵎⵢⴰⴳⴰⵏⵜ ⵏ ⵓⵣⵔⴼ ⴳ ⵜⴷⵓⵙⵉ ; 

- ⵉⵏⴰⵥⴰⵕⵏ ⴷ ⵉⵎⵙⴰⵔⴰⵙⵏ ⴷ ⵉⵙⴰⴷⴰⴼⵏ ⵏ ⵓⵙⴷⵓⵙ ; 

- ⵜⵉⵏⵏⵓⴱⴹⴰ ⵏ ⵉⵙⵓⴳⴰⵎ ⵉⵏⴼⴳⴰⵏⵏ 

ⵍⴰ ⵏⵜⵜⴰⴼⴰ ⵙⴳ ⵉⵙⵖⵍⴰⴼ ⴰⴷ : 

− ⴰⵍⵍⴰⵍ ⵏ ⵜⵎⵙⴰⵙⵜⵍⵜ ⵉⵜⵜⵡⴰⵥⵍⴰⵢⵏ ⵉ ⵜⵎⴰⵡⴰⵙⵜ ⵏ ⵜⴷⵓⵙⵉ ⵙⴳ ⵜⵎⵙⴰⵙⵜⵍⵜ ⵜⴰⵎⴰⵜⴰⵢⵜ ⴰⴼⴰⴷ ⴰⴷ ⵜⵎⵙⴰⵙⴰ 

ⴰⴽⴷ ⵉⵏⴰⵡⴰⵢⵏ ⵏ ⵜⵎⴰⴷⴷⴰⵙⵜ ⵏ ⵜⴷⵓⵙⵉ ⵜⴰⵎⴰⴹⵍⴰⵏⵜ, ⵙ 12% ⵙⴳ ⵜⵎⵙⴰⵙⵜⵍⵜ ⵜⴰⵎⴰⵜⴰⵢⵜ ⵏ ⵓⵡⴰⵏⴽ ⵙ 

ⵜⴷⵔⵙⵉ; 

− ⴰⵍⵍⴰⵍ ⵏ ⵉⵙⵖⴰⵍⵏ ⵏ ⵓⵖⵣⴰⴷ ⴰⴷⵓⵙⴰⵏ ⵉ ⵓⴼⵔⵉⴷⵏ ⴰⴼⴰⴷ ⴰⴷ ⵉⵎⵎⴰⵜⵉ ⵙⴳ 170 ⴷⵓⵍⴰⵕ ⴳ ⵓⵙⴳⴳⵯⴰⵙ ⵏ 2016 

ⵙ 419 ⴷⵓⵍⴰⵕ ⴳ ⵓⵙⴳⴳⵯⴰⵙ ⵏ 2030, ⴷ  ⵓⵙⵙⵉⴷⵔⵓⵙ ⵏ ⵜⴱⵣⴰⵔⵜ ⵏ ⵜⵡⵊⵉⵡⵉⵏ ⵙ ⵓⴳⴳⴰⵔ ⵏ ⵓⵣⴳⵏ ⵙ 

ⵜⴷⵔⵙⵉ: ⵙⴳ 63% ⵖⵉⵍⴰⴷ ⴰⵔ ⴷⴷⴰⵡ 30% ⴳ ⵓⵡⵜⵜⴰⵙ ⴰⵎⵣⵡⴰⵔⵓ, ⵉⵍⵎⵎⴰ ⴷⴷⴰⵡ 25%; 

− ⴰⵙⴷⵔⴼⵉ ⵏ ⵓⵙⵥⵕⴼ ⵏ ⵜⴷⵓⵙⵉ ⵙⴳ ⵉⵏⵎⵔⴰⵏ ⵏ ⵉⵎⵢⴰⵙⵏ ⵉⵎⴰⴽⵕⵓ-ⵉⴷⵎⵙⴰⵏⵏ ⴷ ⵓⵎⵔⴰⵔⴰ ⴰⴽⴷ ⵜⴷⵓⵙⵉ ⴰⵎ 

ⵓⵙⵙⴰⵔⵓ ⴰⵏⴰⵎⵓⵔ ⴳ ⵜⵏⴱⴰⴹⵜ ⴷ ⵜⵏⴼⵔⵓⵜ ⵜⴰⵏⴰⵎⵓⵔⵜ  

− ⵜⴰⵙⵖⵣⵏⵜ ⵏ ⵜⵎⵔⵙⴰⵍ ⵏⵉⵖ ⵜⵓⵚⴽⵉⵡⵉⵏ ⵉⵙⵙⵓⵔⵓⴼⵏ ⵙ ⵜⵓⵚⴽⴰ ⵏ ⵜⵙⵜⵔⴰⵜⵉⵊⵉⵜ ⵢⴰⴳⴳⵓⴳⵏ ⵉ ⵜⵙⵔⵜⴰⵢ 

ⵜⵉⴳⴷⵓⴷⴰⵏⵉⵏ ⴳ ⵢⵉⴳⵔ ⵏ ⵜⴷⵓⵙⵉ, ⴷ ⵓⵙⵙⵉⵏⴼ ⵉ ⵜⵙⵔⵜⴰⵢ ⵜⵉⵣⵓⵏⴰⵏⵉⵏ ⵜⵜⵡⴰⴳⵣⴰⵎⵏⵉⵏ ⴷ ⵜⵉⵏ ⵜⵜⵡⴰⵙⵏⴼⵍⵏⵉⵏ 

ⴰⴽⴽⵯ ⵖ ⴽⵓ ⴰⵙⵏⴼⵍ ⵏ ⵉⵎⵙⵜⴳⴳⴰⵔⵏ ⵏ ⵜⵣⵓⵏⵉ ⵜⴰⴷⵓⵙⴰⵏⵜ ⵏⵉⵖ ⵜⵉⵣⵉ ⵏ ⵓⵙⵎⵉⴳⴰⵍ ⵓⵣⵔⵉⴼ ⴷ ⵓⵏⴱⵉⴹ; 

− ⴰⵙⴳⴳⴷ ⵏ ⵓⵙⵎⵓⵜⵜⴳ ⴳ ⵢⵉⴳⵔ ⵏ ⵜⵣⵣⵓⵍⵉⵏ ⵜⵉⴷⵓⵙⴰⵏⵉⵏ ⴷ ⵡⴰⵍⵍⴰⵙ ⵏ ⵓⵙⵔⵓⵙ ⵏ ⵉⵙⵖⵉⵡⵙⵏ ⵉⵎⴽⴰⵢⵍⴰⵍⵏ ⴰⴼⴰⴷ 

ⴰⴷ ⵉⵜⵜⵡⴰⴹⵎⴰⵏ ⵓⴼⵓⵖ ⵏ ⵉⵎⵙⵖⴰⵏⵏ ⵉⴷⵓⵙⴰⵏⵏ ⵢⵓⴷⴰⵏ ⵏⵏⴰ ⵉⵣⵎⵔⵏ ⴰⴷ ⵙⴰⴷⵎⵔⵏ ⵉ ⵡⴰⵙⵙⴰⵔⵏ ⴳⴳⵓⵜⵏⵉⵏ ⵙ ⵓⵎⵢⴰⵙ 

ⴰⴽⴷ ⵜⴰⵣⵣⵉⴳⵣⵜ ⵏ ⵓⵣⵣⵓⴳⵣ ⵏ ⵉⵙⵓⵡⴰⵔ ⵏ ⵓⴼⵔⴰⴳ ⴰⵏⴰⵎⵓⵏ ⴰⵖⵣⵓⵔⴰⵏ; 

− ⴰⵙⴱⵓⵖⵍⵓ ⴷ ⵓⵙⵎⵀⵍ ⵏ ⵜⵏⵎⴹⴰⵏⵜ ⵜⴰⵎⵣⵣⵉⴳⵣⵜ ⴳ ⵢⵉⴳⵔ ⴰⴷⵓⵙⴰⵏ ⵉ ⵓⵙⴰⴷⵎⵔ ⴰⵎⵓⴼⴰⵢ ⵅⴼ ⵜⴳⴰⵏⵏⵉⵜⵉⵏ ⵏ 

ⵉⵏⵎⵓⵔⴰⵏ, ⴷ ⵓⵙⴷⵔⴰⵡ ⵏⵏⵙⵏ ⴳ ⵓⵙⵡⵉⵏⴳⵎ ⴷ ⵓⵙⵡⵓⴷⴷⵓ ⴷ ⵓⵣⵣⴳⵉⵔ ⵏ ⵜⵙⵔⵜⴰⵢ ⵜⵉⴷⵓⵙⴰⵏⵉⵏ ⵉⵎⵙⴰⵙⴰⵏ 

ⴰⴽⴷ ⵜⵥⵍⴰⵢⵉⵏ ⵏ ⵜⵎⵏⴰⴹⵜ ⵏⵏⵙⵏ ⵜⴰⴼⵔⴽⴰⵏⵜ ⴷ ⵜⴷⵍⵙⴰⵏⵜ ⴷ ⵜⴷⵓⵙⴰⵏⵜ ⴷ ⵜⴷⵎⵙⴰⵏⵜ; 

− ⴰⵙⵓⵜⴳ ⵏ ⵉⵙⵓⴳⴰⵎ ⵉⵏⴼⴳⴰⵏⵏ ⵙ ⵓⵙⵡⵓⵔⵉ ⵅⴼ ⵓⵙⵔⵓⵙ ⵏ ⵜⵡⵓⵔⵉ ⵜⴰⴳⴷⵓⴷⴰⵏⵜ ⵜⴰⴷⵓⵙⴰⵏⵜ, ⴰⵢⵍⵍⵉ ⵉⵙⵖⴰⵡⵙⴰⵏ 

ⵙ ⵓⵣⵣⵔⴰⵢ ⵅⴼ ⵓⵙⵍⴳⵏ ⴰⵙⴰⵜⵉ 34.09 ⴳ ⵓⵎⵏⵉⵍⴰ ⵏ ⵜⵓⵎⵙⵉⵙⵜ ⵏ ⵓⵙⵡⵓⴷⴷⵓ ⵏ ⵓⴷⴳⴰⵔ ⴰⵏⴼⴳⴰⵏ ⵏ ⵜⵣⵓⵏⵉ 

ⵜⴰⴷⵓⵙⴰⵏⵜ ⴰⴽⴷ ⵜⵥⵍⴰⵢⵜ ⵏ ⵜⵣⵣⵓⵍⵜ ⴷ ⵓⵙⵖⵓⴷⵓ ⵏ ⵉⵥⵏⵥⵕ ⵏ ⵜⵣⵓⵏⵉ ⵜⴰⴷⵓⵙⴰⵏⵜ ⵜⴰⴳⴷⵓⴷⴰⵏⵜ ⵙ ⵓⵣⵣⵔⴰⵢ ⵏ 



ⵜⵔⴰⵜⵙⴰ ⵏ ⵜⵖⵕⴰⴹ ⴷ ⵓⵙⵔⵓⵙ ⵏ ⵢⴰⵜ ⵜⵔⴰⵜⵙⴰ ⵏ ⵓⵙⵙⵔⵇⴱ ⵙ ⵜⵎⵙⴰⵙⵉⵜ ⵉⵙⵎⴷⵏ ⴰⴽⴷ ⵜⵥⵍⴰⵢⵉⵏ 

ⵜⵉⴼⵔⴽⴰⵏⵉⵏ ⵏ ⵡⴰⵏⵙⴰⵜⵏ ⵏ ⵜⵡⵓⵔⵉ; 

− ⴰⵙⴷⵓⵙ ⵏ ⵜⵎⴳⵓⵔⵉ ⵜⴰⵏⴰⵎⵓⵔⵜ ⵏ ⵉⵙⴰⴼⴰⵔⵏ ⴷ ⵓⵙⵙⵓⴼⵖ ⵏ "ⵜⵙⵏⵓⵔⴰⵢⵜ ⵜⴰⵏⴰⵎⵓⵔⵜ ⵏ ⵓⵙⴰⴼⴰⵔ" ⵙ ⵜⵉⵍⵍⴰⵡⵜ, 

ⴰⴼⴰⴷ ⴰⴷ ⵉⵜⵜⵓⴼⴰⵔⵙ ⵢⴰⵏ ⵓⵏⴳⵔⴰⵡ ⵏ ⵓⵎⵍⴰⵏ ⵉⵜⵜⴰⵡⵙⵏ ⵅⴼ ⵜⴰⵡⵙⵙⵏⴰ ⵏ ⵜⵙⴳⴳⵯⵉⵏ ⵜⵉⵙⵜⵔⴰⵜⵉⵊⵉⵢⵉⵏ ⵣⴷⵉⵏⵉⵏ 

ⵙ ⵓⵙⵡⵓⴷⴷⵓ ⴷ ⵓⴱⵓⵖⵍⵓ ⵏ ⵇⴰⵃ ⵉⴼⵔⴷⵉⵙⵏ ⵏ ⵜⵣⵓⵏⵉ; 

− ⴷ ⵓⴳⴳⴰⵔ. 

  



ⵜⵓⵚⴽⴰ ⵏ ⵓⵏⴰⴳⵔⴰⵡ ⴰⴷⵓⵙⴰⵏ ⵉⴱⴷⴷⵏ ⵅⴼ ⵜⵎⵢⴰⴷⴰⵙⵜ ⵏ ⵡⴰⵔⴰⵢ 

ⵉⴱⴷⴷ ⵓⵙⴰⴷⴰⴼ ⵏ ⵜⵎⵢⴰⴷⴰⵙⵜ ⵏⵏⴰ ⵉⵙⵙⵓⵎⵔ ⵓⵙⵇⵇⵉⵎ ⵅⴼ ⵜⴳⵔⵓⵎⵎⴰ ⵏ ⵉⵙⵓⴳⴰⵎ ⴷ ⵢⵓⵡⵉⵏ ⵙ ⵓⵎⴰⵜⴰ ⵅⴼ : 

- ⴰⵙⵡⵓⵜⵜⵙ ⵏ ⵜⵥⵍⴰⵢⵉⵏ ⵜⵉⵚⵓⵚⵢⵓ-ⵜⵉⴷⵎⵙⴰⵏⵉⵏ ⴷ ⵜⵡⵏⴹⴰⵏⵉⵏ ⵏ ⵓⵣⵔⴼ ⴳ ⵜⴷⵓⵙⵉ ; 

- ⴰⵙⵖⵣⵏ ⵏ ⵉⵏⴰⴳⵔⴰⵡⵏ ⵉⵏⵏⴰⵍⵏ ⵅⴼ ⵓⵏⵀⵍⵍⴰ ⴰⴷⵓⵙⴰⵏ ⴰⵎⵣⵡⴰⵔⵓ ; 

- ⴰⵙⵔⵓⵙ ⵏ ⵓⴱⵔⵉⴷ ⵉⵜⵜⵡⴰⵣⴷⴰⵢⵏ ⵉ ⵓⵙⵓⵊⵊⵉ 

- ⴰⵙⵔⵓⵙ ⵏ ⵜⴼⵓⵍⵉⵏ ⵉⵍⵎⴹⵏ ⴳ ⵜⵓⵥⵥⵓⵎⵜ ⵏ ⵉⵙⵖⵉⵡⵙⵏ ⵉⴷⵓⵙⴰⵏⵏ (ⵉⵎⵎⴰ ⴷ ⵡⴰⵣⵣⴰⵏⵏ, ⵉⵡⵙⵙⴰⵔⵏ, ⵉⵎⵣⵡⴰⴳⵏ 

ⴷ ⵉⵎⵔⴳⵓⵙⵏ) ;  

- ⵜⴰⵏⴽⵔⴰ ⵙ ⵜⴷⵓⵙⵉ ⵜⴰⵡⵙⵢⴰⵏⵜ ⴷ ⵜⵎⴰⵔⵔⴰⵡⵜ;  

- ⵜⴰⵏⴽⵔⴰ ⵙ ⵜⴷⵓⵙⵉ ⵜⴰⵏⵉⵎⴰⵏⵜ ⴷ ⵜⵎⵏⵍⵍⵉⵜ; 

ⵙⴳ ⵎⴰⵢⴰ ⵏⵏ, ⴰⵔ ⵉⵙⵖⵍⴰⴼ ⵓⵙⵇⵇⵉⵎ ⵙ : 

- ⴰⵙⵢⵉⵍⵉ ⵏ ⵜⵎⵢⴰⴷⴰⵙⵜ ⵉⴱⴷⴷⵏ ⵅⴼ ⵉⵣⵔⴼⴰⵏ ⵏ ⵓⴼⴳⴰⵏ ⴷ ⵓⵙⵓⵖⵏ ⵏ ⵓⵙⴷⵓⵙ ⵙ ⵜⵜⴰⵡⵉⵍ ⵅⴼ ⵓⴼⵊⵊⵉⵊ ⵏ 

ⵓⴼⵔⵉⴷⵏ ⴷ ⵜⴳⵔⵓⵎⵎⴰ ⵙ ⵓⵣⵔⴼ ⴳ ⵜⴷⵓⵙⵉ ⴳ ⵜⵓⵚⴽⴰ ⵏ ⵜⵙⵔⵜⴰⵢ ⴷ ⵜⵙⵜⵕⴰⵜⵉⵊⵉⵏ ⵜⵉⴷⵓⵙⴰⵏⵉⵏ, ⴷ ⵡⴰⵔ 

ⵜⴰⵡⵉⵜ ⵅⵙ ⴳ ⵓⵙⵇⵙⵉ ⵏ ⵜⵕⵡⵉ. 

- ⴰⵙⵢⵉⵍⵉ ⵏ ⵇⴰⵃ ⵜⵥⵍⴰⵢⵉⵏ ⵜⵉⵏⴰⵎⵓⵏⵉⵏ ⵏ ⵜⴷⵓⵙⵉ ⴰⵎ ⵜⵉⵍⵉⵜ ⵏ ⵡⴰⵎⴰⵏ ⵏ ⵉⵙⵡⵉ, ⵓⵜⵛⵉ, ⵜⴰⵣⴷⵓⵖⵜ ⴷ ⵢⵓⵙⴰⵏ, 

ⵜⴰⵡⵏⵏⴰⴹⵜ ⴷ ⵜⵥⵍⴰⵢⵉⵏ ⵢⴰⴹⵏⵉⵏ ⵉⵜⵜⴹⵉⵚⵏ ⵅⴼ ⵓⴼⵊⵊⵉⵊ ⵙ ⵓⵣⵔⴼ ⴳ ⵜⴷⵓⵙⵉ 

- ⴰⵍⵍⴰⵙ ⵏ ⵜⵓⵚⴽⴰ ⵏ ⵓⵏⴰⴳⵔⴰⵡ ⴰⵏⴰⵎⵓⵔ ⵏ ⵜⴷⵓⵙⵉ ⵙ ⵉⴱⴷⴷⵉ ⵅⴼ ⵉⴳⵉ ⵏ ⵓⵏⵀⵍⵍⴰ ⴰⴷⵓⵙⴰⵏ ⴰⵎⵣⵡⴰⵔⵓ ⴳ ⵡⵓⵍ ⵏ 

ⵓⵏⴰⴳⵔⴰⵡ ⴰⴷ ⵉⴷⴷⵖ ⵉⴳⴰ ⵉⵎⵉⵙ ⴱⴰⵀⵔⴰ ⵉⵙⵓⴳⵔⵏ ⵉⵕⵡⴰⵏ ⴷ ⵓⵙⴰⴷⴰⴼ ⵏ ⵓⵙⴱⵖⵔ ⵏ ⵓⵎⵙⴰⵔⴰⵙ ⵏ ⵓⴼⵔⴰⴳ 

ⴰⵏⴰⵎⵓⵏ ⴰⵖⵣⵓⵔⴰⵏ. 

- ⴰⵙⵓⵖⵏ ⵏ ⵓⵙⵖⵣⵏ ⵏ ⵓⴱⵔⵉⴷ ⵉⵜⵜⵡⴰⵣⴷⴰⵢⵏ ⵏ ⵓⵙⵓⵊⵊⵉ ⵏⵏⴰ ⵢⴰⴽⴽⴰⵏ ⴰⵣⵔⴼ ⵉ ⴽⵓ ⴰⵏⵎⵓⵔⵉ ⴰⴷ ⵉⵙⵜⵉ ⴰⵎⵙⴳⵏⴰⴼ 

ⵏⵏⵙ ⴰⵎⵙⵏⵉⵊⵊⵉ ⵏⵏⴰ ⵜ ⵉⵙⵏⵓⴱⴳⵏ, ⵉⵙⵡⴰⵍⴰⵜ, ⵉⵎⵓⵏ ⴰⴽⴷ ⴷⵉⴷⵙ, ⵉⵣⴷⵉ ⴰⴱⵔⵉⴷ ⵏⵏⵙ ⴳ ⵓⵏⴰⴳⵔⴰⵡ ⴰⴷⵓⵙⴰⵏ 

ⴰⴼⴰⴷ ⴰⴷ ⵜⴻⵜⵜⵓⵙⴱⵖⵔ ⵜⵉⵣⵉ ⴳ ⵡⴰⴽⴰⵣ ⴷ ⵓⵙⵓⵊⵊⵉ ⴷ ⵓⵙⵖⵓⴷⵓ ⵏ ⵓⵙⵎⵔⵙ ⵏ ⵜⵣⵎⵎⴰⵔ ⵏ ⵉⵣⵣⵓⵍⴰⵏⵏ 

ⵉⴷⵓⵙⴰⵏⵏ, ⴷ ⵓⵖⵣⴰⴷ ⴰⴷⵓⵙⴰⵏ ⴷ ⵓⵙⵎⵔⵙ ⵏ ⵜⵓⵚⴽⵉⵡⵉⵏ ⵜⵉⵏⴰⴷⴷⴰⵡⵉⵏ ⴷ ⵓⵙⵖⵓⴷⵓ ⵏ ⵜⵕⵡⵉ ⵏ ⵓⵏⵀⵍⵍⴰ 

- ⵜⵓⵎⵙⵉⵙⵜ ⵏ ⵓⵙⵎⵓⵜⵜⴳ ⵏ ⵉⵎⵙⴳⵏⴰⴼⵏ ⴰⴽⴷ ⵡⴰⵙⵙⴰⵔⵏ ⵉⴷⵙⵍⴰⵏⵏ ⵏ ⵉⵎⵣⴷⴰⵖⵏ ⴷ ⵜⵏⵓⵎⵉ ⵏⵏⵙ ⴰⴽⴷ ⵜⵥⵍⴰⵢⵉⵏ ⵏ 

ⵓⵙⵓⵊⵊⵉ ⵏ ⵡⴰⴷⴰⵙ 

- ⴰⵙⵓⵖⵏ ⵏ ⵜⴰⵡⵉⵜ ⴳ ⵜⴷⵓⵙⵉ ⵜⴰⵏⵉⵎⴰⵏⵜ ⵙ ⵓⵏⴰⵎⴽ ⵏⵏⵙ ⵉⵏⵏⵖⵍⵏ ⵉⴷⴷⵖ ⵜⴳⴰ ⵜⴰⵣⵎⵔⵜ ⵏ ⴽⵓ ⵓⴳⴳⵉⴷ ⵅⴼ ⵜⵓⴼⵔⴰⵢⵜ 

ⴷ ⵓⵙⵡⵉⵏⴳⵎ ⴷ ⵉⴳⵉ ⵙ ⵜⵡⵉⵍⴰ ⵜ ⵉⵜⵜⴰⴷⵊⴰⵏ ⴰⴷ ⵉⴼⵊⵊⵉⵊ ⵙ ⵜⵓⴷⵔⵜ ⴷ ⵡⴰⵍⵍⴰⵍ ⵏ ⵉⵏⴰⵥⴰⵕⵏ ⵏⵏⴰ ⵉⵜⵜⵍⵎⴰⵡⴰⵢ, 

ⵉⴷⴷⵖ ⴳⴰⵏ ⵜⵓⴼⵔⴰⵢⵜ ⵜⵓⵎⵏⵉⴳⵜ ⵙ ⵓⵙⵓⵏⴼⵓ ⴰⵏⵢⵉⵎⴰⵏ ⵏⵏⴰ ⵉⵜⵜⵉⵍⵉⵏ ⵙ ⵓⵙⵙⵓⵎⵓ ⴷ ⵜⵣⵔⴼⵜ ⵜⴰⵏⴰⵎⵓⵏⵜ ⴷ ⵓⵏⵀⵍⵍⴰ 

ⵏ ⵓⴱⵓⵔⵣ ⵏ ⵓⴳⴳⵉⴷⵏ ⴷ ⵜⴰⵡⵉⵜ ⴳ ⵉⵎⵏⴰⴷⵏ ⵉⴷⵍⵙⴰⵏⵏ ⵏ ⵜⵓⴷⵔⵜ 

- ⵉⴳⵉ ⵙⴳ ⵓⵙⵓⵜⵔ ⵏ ⵜⵏⴽⵔⴰ ⵙ ⵜⴷⵓⵙⵉ ⵜⴰⵎⵏⵍⵍⵉⵜ ⴷ ⵜⵏⵉⵎⴰⵏⵜ ⴰⴼⵔⴷⵉⵙ ⴰⵏⴰⵎⵎⴰⵙ ⴳ ⵓⵙⵖⵏⵓ ⵏ ⵡⴰⵍⵍⴰⵙ ⵏ 

ⵓⵥⵟⵟⴰ ⵏ ⵜⵓⵚⴽⵉⵡⵉⵏ ⵜⵉⵎⵙⴳⵏⴰⴼⵉⵏ ⴳ ⵓⵙⵡⵉⵔ ⴰⵏⴰⵎⵓⵔ ⴷ ⵓⵏⵎⵏⴰⴹ ⴳ ⵜⴰⵎⵓⵏⵜ ⴰⴽⴷ ⵉⵙⵏⴼⵍⵏ ⴷ ⵜⴷⵉⵏⴰⵎⵉⵢⵉⵏ 

ⵜⵓⵎⵥⵉⵢⵉⵏ ⵏⵏⴰ ⴳⴰⵏ ⵉⵙⵏⴼⵍⵏ ⵉⵏⴰⵎⵓⵏⵏ ⴷ ⵉⴷⵉⵎⵓⴳⵔⴰⴼⵉⵢⵏ ⴷ ⵡⵉⵏ ⵓⴱⴰⵢⵢⵓⵕ,  

- ⴷ ⵓⴳⴳⴰⵔ. 



 ⴰⵙⴰⴷⴰⴼ ⵏ ⵓⵖⴰⵎⵓⵙ ⴰⴷⵓⵙⴰⵏ ⴰⵖⵣⵓⵔⴰⵏ 

  

ⵉⵙⵖⴰⵡⵙⴰ ⵓⵖⴰⵎⵓⵙ ⴰⴷⵓⵙⴰⵏ ⴰⵖⵣⵓⵔⴰⵏ ⵙ ⵓⵙⵢⵉⵍⵉ ⵏ ⵜⵓⵚⴽⵉⵡⵉⵏ ⵏ ⵓⵙⵥⵕⴼ ⴷ ⵢⵓⵙⴰⵏ, ⴰⴼⴰⴷ ⴰⴷ ⵓⵔ ⵎⵎⴰⵖⵏ 

ⵓⴼⵔⵉⴷⵏ ⴷ ⵓⴼⵔⵔⵓ ⵏ ⴽⵉⴳⴰⵏ ⵙⴳ ⵜⵎⵇⵕⴰⴹ ⵏ ⵜⵏⵓⴼⴰ ⵜⵉⴷⵓⵙⴰⵏⵉⵏ ⵙⴳ ⵉⴷⵔⵉⵎⵏ ⵙⵔⵙⵏ ⵉⵥⵍⵉⵏ, ⴰⵛⴽⵓ ⵎⴰⵢⴰ ⵏⵏ 

ⵉⵖⵉⵢ ⴰⴷ ⵉⵖⴱⵏ ⵉⵎⵥⵍⴰⴹ ⵙⴳ ⵓⵙⵉⴷⴼ ⵙ ⵜⵏⵓⴼⴰ ⵜⵉⴷⵓⵙⴰⵏⵉⵏ, ⴰⵎ ⴰⵏⵀⵍⵍⴰ ⴰⵎⵣⵡⴰⵔⵓ ⴷ ⵉⴹⵉⵚ ⵅⴼ ⵉⵏⴱⵖⵓⵔⵏ 

ⵉⵜⵜⴰⴹⵏⵏ ⵙ ⵡⴰⵟⵟⴰⵏⵏ ⵉⵎⵉⵣⵉⵢⵏ ⵎⵉ ⵉⵖⵣⵣⵉⴼ ⵓⵣⵎⵣ, ⵉⵖⵍⴰⵏ, ⴰⵔ ⴰⵙⵏ ⴷ ⴼⴼⴰⵍⵏⵜ ⵜⵉⵎⵓⴽⵔⵉⵙⵉⵏ ⴷ ⵜⴰⵙⵙⴰⵙⵉⵏ 

ⵜⵉⵥⵕⴼⴰⵏⵉⵏ. ⵉⵎⵙⴳⵔⴰ ⵓⵙⵇⵇⵉⵎ ⵎⴰⵙ ⵙⵙⵏⵏ ⵉⵏⴰⴳⵔⴰⵡⵏ ⵏ ⵓⵖⴰⵎⵓⵙ ⴰⴷⵓⵙⴰⵏ ⴳ ⵍⵎⵖⵔⵉⴱ ⴽⵕⴰⴹ ⵉⵏⵏⴳⵣⵉⵜⵏ 

ⵉⵎⵇⵇⵔⴰⵏⵏ ⵜⵏ ⵉⴳⴰⵏ ⴷ 1- ⴰⵏⴰⵥⴰⵕ ⵏ ⵉⵎⵢⴰⵙⴰⵏ ⵉⵥⵕⴼⴰⵏⵏ 2- ⴰⵏⴰⵥⴰⵕ ⵏ ⵜⵕⵡⵉ  3- ⵜⴰⵏⴰⴱⴱⴰⵢⵜ ⵏ ⵓⵏⴳⵔⴰⵡ ⵡⵉⵙ 

ⴽⵕⴰⴹ ⵉⴼⵔⵔⵓⵏⵏ ⴳ ⵉⵙⵓⵊⵊⵉⵜⵏ ⵏ ⴱⵕⵕⴰ. 

 ⵙ ⵜⵓⵚⴽⴰ ⵅⴼ ⵎⴰⵢⴰ ⵏⵏ, ⴰⵔ ⵉⵙⵖⵍⴰⴼ ⵓⵙⵇⵇⵉⵎ ⵙ:  

- ⴰⵙⵓⵖⵏ ⵏ ⵓⵙⵖⵍⵍⴰ ⵏ ⵓⵣⵎⵣ ⵏ ⵓⵣⵣⵓⴳⵣ ⵏ ⵓⵙⴰⵡⵔ ⵏ ⵓⴼⵔⴰⴳ ⴰⵏⴰⵎⵓⵏ ⴰⵖⵣⵓⵔⴰⵏ ⵅⴼ ⵓⵙⵎⴽⵍ ⵏ ⵓⵎⵓⴽⵔⵉⵙ ⵏ ⵓⵣⵍⵍⵄ 

ⵏ ⵜⴼⵏⵉⵇⵉⵏ ⵏ ⵓⵙⴼⵍⵙ ⵅⴼ ⵜⵎⴰⴹⵓⵏⵜ ⴷ ⵓⵙⵡⵓⵔⵉ ⵅⴼ ⵓⵙⵎⵓⵏ ⵏⵏⵙ ⴷ ⵓⵙⵉⵢⵉⵡⵏ ⵏ ⵉⵙⵖⴰⵍⵏ ⵏ ⵉⴼⵕⵕⵓⵜⵏ ⵉⴷⵙⵍⴰⵏⵏ 

ⵏ ⵉⵎⵏⴼⵍⴰⵙⵏ ⵃⵎⴰ ⴰⴷ ⴰⴷⴼⵏ ⵉⵏⵎⵓⵔⴰⵏ ⵙ ⵓⵙⵓⵊⵊⵉ ⵙ ⵓⵎⵙⴰⵙⴰ ⴰⴽⴷ ⵓⵎⵏⵣⴰⵢ ⵏ ⵉⵙⴽⵉⵍ ⴷ ⵜⵏⴳⴰⴷⴷⴰⵢⵜ ⵏ 

ⵉⵣⵎⴰⵣ, ⴷ ⵓⵙⴷⵓⵙ ⵏ ⵜⵣⵎⵔⵜ ⵏ ⵜⵏⴽⵔⴰ ⵙ ⵓⵏⵀⵍⵍⴰ ⴰⵎⵣⵡⴰⵔⵓ 

- ⵜⴰⵙⵖⵣⵏⵜ ⵏ ⵓⵏⴳⵔⴰⵡ ⵡⵉⵙ ⴽⵕⴰⴹ ⵉⴼⵔⵔⵓⵏ ⵉ ⵉⵣⵣⵔⴰⵢⵏ ⴷ ⵉⵙⵓⵊⵊⵉⵜⵏ ⵏ ⴱⵕⵕⴰ, ⴷ ⵓⵖⴰⵡⵍ ⵏ ⵓⵏⴳⵔⴰⵡ ⴰⴷ ⵉ 

ⵉⵎⵏⴼⵍⴰⵙ ⵎⵉ ⵜⵜⵓⵙⵡⵓⵜⵜⴰⵏⵜ ⵜⵖⵕⴰⴹ ⴳ ⵜⴼⵔⴽⵜ ⵜⴰⵎⵣⵡⴰⵔⵓⵜ  

- ⴰⵙⵔⵇⴱ ⵏ ⵓⵙⵎⵔⵙ ⵏ ⵉⵙⴰⴼⴰⵔⵏ ⵉⵎⵓⴽⴽⵓⵙⵏ ⴷ ⵓⵙⵔⵇⴱ ⵏ ⵓⵙⵙⴽⵛⵎ ⵏ ⵉⵙⴼⴰⵔⵏ ⵣⵎⵔⵏⵉⵏ ⴰⴷ ⵜⵜⵓⴽⴽⵓⵙⵏ ⵙ 

ⵓⴳⴰⴷⴰⵣ ⴰⵎⵖⵔⵉⴱⵉ  

- ⴰⵙⴱⵓⵖⵍⵓ ⴷ ⵓⵣⵓⵣⵣⵔ ⵏ ⵉⴱⵕⵓⵜⵓⴽⵓⵍⵏ ⵉⵎⵙⵏⵉⵊⵊⵉⵜⵏ 

- ⴰⵙⵖⵓⴷⵓ ⵏ ⵜⴼⵔⴰⵙ ⵏ ⵓⵙⴳⵏⴰⴼ ⴰⴳⴷⵓⴷⴰⵏ ⵃⵎⴰ ⴰⴷ ⵢⵉⵍⵉ ⵓⵎⵉⵎⵡⵔ ⵉⴼⴰⵡⵏ ⵉ ⵓⵎⴰⴹⵓⵏ 

- ⴰⵙⴷⵓⵙ ⵏ ⵉⵖⴰⵡⴰⵙⵏ ⵏ ⵡⴰⵔⴰⵢ ⴷ ⵡⴰⴽⴰⵣ ⵏ ⵣⵉⴽⴽ ⴷ ⵉⵙⵓⵊⵊⵉⵜⵏ ⵉⵎⵣⵡⵓⵔⴰ 

-  ⴷ ⵓⴳⴳⴰⵔ 

     

 

 

 

 

 

 



ⴰⵙⵎⵓⵜⵜⴳ ⴷ ⵓⵔⵣⵣⵓ ⴰⵎⴰⵙⵙⴰⵏ ⵉⴳⴰⵏ ⴰⵍⵍⴰⵍ ⵏ ⵓⵙⴷⵓⵙ ⵏ ⵜⵏⴱⴰⴹⵜ ⵜⴰⴷⵓⵙⴰⵏⵜ 

 ⴰⵔ ⵉⵜⵜⵙⴷⴷⵉⴷ ⵓⵙⵇⵇⵉⵎ ⵅⴼ ⵡⴰⴷⴷⵓⵔ ⵏ ⵓⵙⵏⴼⵍ ⵏ ⵉⵙⴷⵉⴷⴷⵉⵢⵏ ⵏⵏⴰ ⵉⵙⵓⵖⵏ ⵓⴱⴰⵢⵢⵓⵕ ⵙ ⵉⵣⵎⴰⵣ ⵏ ⵓⵙⴷⵓⵙ 

ⵏ ⵓⴷⵡⴰⵙ ⵏ ⵡⴰⵎⵓⵏ ⴰⵎⵖⵔⵉⴱⵉ ⴳ ⵓⵎⵏⴰⵍⴰ ⵏ ⵜⴰⵙⵙⴰⵙⵉⵏ ⵙ ⵉⵥⴹⴰⵕ ⴰⴷ ⵉⵍⵉⵏⵜ ⵉⵎⴰⵍ. ⴷⴷⵓⵏⵜ ⴷ ⴽⵉⴳⴰⵏ ⵏ ⵜⵙⵓⵎⴰⵔ 

ⵏⵏⴰ ⵉⵜⵜⵓⵙⵎⵏⵉⴷⵏ ⴳ ⵓⵙⴰⵜⵉ ⴰⴷ ⵅⴼ ⴰⵙⵓⵖⵏ ⵏ ⵓⵏⵖⴰⵍ ⵏ ⵓⵣⵎⵣ ⵏ ⵓⵙⵖⵣⵏ ⵏ ⵢⵉⵎⴰⵏ ⵙ ⵎⴰⴷ ⵉⵜⵜⴹⵎⴰⵏⵏ ⴰⵙⴷⵓⵙ ⵏ ⵜⵏⴱⴰⴹⵜ 

ⵜⴰⵏⴰⵎⵓⵔⵜ ⴳ ⵢⵉⴳⵔ ⵏ ⵜⴷⵓⵙⵉ, ⵉⵖ ⴷⴰ ⵉⵙⵢⵉⵍⵉ ⵓⵙⵇⵇⵉⵎ ⵉⵙⵖⵍⴰⴼ ⵏⵏⴰ ⴷ ⵉⴷⴷⴰⵏ ⴳ ⵜⵎⵙⵙⴽⵜⵉⵜ ⵏⵏⴰ ⵉⵙⵡⴰⵍⴰ 

ⵉ ⵜⵙⵇⵇⵉⵎⵜ ⵉⵥⵍⵉⵏ ⵙ ⵡⴰⵏⴰⵡ ⴰⵏⴳⵎⵓ ⴰⵎⴰⵢⵏⵓ, ⴰⵔ ⵉⵜⵜⴰⵍⵙ ⴰⵙⴷⴷⵉⴷ ⵅⴼ ⵡⴰⴷⴷⵓⵔ ⴰⵎⵓⵣⵣⵓⵔ ⵉⵜⵜⴷⴷⵔⵏ ⵏ 

ⵓⵙⵎⵓⵜⵜⴳ ⴷ ⵓⵔⵣⵣⵓ ⴰⵎⴰⵙⵙⴰⵏ ⵏⵏⴰ ⵉⴳⴰⵏ ⴰⵍⵍⴰⵍ ⵏ ⵓⵙⴷⵓⵙ ⵏ ⵜⵏⴱⴰⴹⵜ ⵜⴰⴷⵓⵙⴰⵏⵜ ⴳ ⵢⵉⴳⵔ ⵏ ⵜⴷⵓⵙⵉ ⵙ ⵜⵓⵚⴽⴰ 

ⵅⴼ ⵎⴰⵢⴰ ⵏⵏ, ⴰⵔ ⵉⵙⵖⵍⴰⴼ ⵓⵙⵇⵇⵉⵎ ⵙ:  

- ⴰⵣⵣⵔⴰⵢ ⵅⴼ ⵉⵏⴳⵔⴰⵡⵏ ⵏ ⵓⵙⵎⵓⵜⵜⴳ ⴷ ⵜⵣⵔⴰⵡⵉⵏ ⵜⵉⵎⵙⵏⵉⵊⵊⵉⵜⵉⵏ ⴷ ⵜⴷⵓⵙⴰⵏⵉⵏ ⴷ ⵓⵙⴷⵔⴰⵡ ⵏ ⵉⵙⴳⵏⴰⴼⵏ 

ⵉⴳⴷⵓⴷⴰⵏⵏ ⴷ ⵓⵙⵍⵉⴳⵏ ⴷ ⵜⵣⵣⵔⴰⵢⵉⵏ ⵜⵉⵎⵙⵏⵉⵊⵊⵉⵜⵉⵏ ⴳ ⵜⵣⵓⵏⵉ ⵜⵓⵙⵍⵉⴳⵜ ⴳ ⵜⵎⵀⵍⵜ ⵏ ⵉⵙⴰⵏⵓⵏⵏ ⵏ ⵓⴱⴰⵔⴰⵣⴷ 

ⵓⵙⵎⵓⵜⵜⴳ ⵙ ⵓⵎⵙⴰⵙⴰ ⴰⴽⴷ ⵉⵏⴳⵔⴰⵡⵏ ⵏ ⵜⵙⵖⵣⵏⵜ ⵜⴰⵎⵥⵍⵉⵜ ⵏⵏⴰ ⵉⵙⴰⴷⵎⴰⵔⵏ ⵉ ⵡⴰⵙⵙⴰⵔⵏ ⵉⴷⵖⵔⴰⵏⵏ ⴷ 

ⵉⵏⵎⵏⴰⴹⵏ ; 

- ⴰⵙⵔⵇⴱ ⵏ ⵓⵔⵣⵣⵓ ⴰⵎⴰⵙⵙⴰⵏ ⴷ ⵡⴰⵍⵍⴰⵍ ⵙⴳ ⵉⵙⵓⴳⴰⵎ ⵏ ⵓⵙⵥⵕⴼ ⵏⵏⵙ ⴷ ⵓⵙⵙⴰⵔⵓ ⴳⵉⵙ ⴷ ⵓⵙⵔⵓⵙ ⵏ 

ⵜⵡⵏⵏⴰⴹⵜ ⴷ ⵢⵓⵙⴰⵏ ⵉ ⵓⵙⴱⵓⵖⵍⵓ ⵏⵏⵙ ⴳ ⵓⵙⵡⵉⵔ ⴰⵏⴰⵎⵓⵔ ⴷ ⵓⵏⵎⵏⴰⴹ, ⴷ ⵓⵙⴷⵓⵙ ⵏ ⵓⵥⵟⵟⴰ ⵏ ⵉⴽⴰⵎⵏ ⵏⵏⵙ 

ⵉⵜⵜⵓⵙⵡⴰⵍⴰⵏ ⵉ ⵉⵎⵔⵣⵓⵜⵏ ⴳ ⵢⵉⴳⵔ ⴰⵎⴰⵙⵙⴰⵏ, ⵃⵎⴰ ⴰⴷ ⴷⵔⵓⵏ ⴽⵉⴳⴰⵏ ⴳ ⵓⴱⵓⵖⵍⵓ ⴷ ⵉⵙⵍⵍⵡⵉ ⵉⵣⵎⵔⵏ ⴰⴷ 

ⵉⵙⴷⵓⵙ ⴰⵏⴰⴳⵔⴰⵡ ⴰⴷⵓⵙⴰⵏ ⴷ ⵓⴼⴰⵔⵙ ⵏ ⵎⴰⴳⵓⵔ ⵏ ⵡⴰⵜⵉⴳ ⴷ ⵓⵙⴷⵓⵙ ⵏ ⵜⵎⴳⵓⵔⵉ ⵏ ⵉⵙⴰⴼⴰⵔⵏ ⴰⴼⴰⴷ ⴰⴷ 

ⵜⵙⴰⴷⵎⵔ ⵉ ⵡⴰⵙⵙⴰⵔⵏ ⵉⵜⵜⵓⵙⵎⴰⵢⵏⵓⵏ ⵙ ⵓⵎⵙⴰⵙⴰ ⴰⴽⴷ ⵉⵙⵓⵜⵔⵏ ⵏ ⵜⴽⴰⵕⴹⵉⵡⵉⵏ ⵜⵉⵏⵎⵏⴰⴹⵉⵏ ⵏ ⵜⴷⵓⵙⵉ ; 

- ⴰⵙⵓⵖⵏ ⵏ ⵉⴱⴷⴷⵉ ⵅⴼ ⵉⵙⵓⴳⴰⵎ ⵉⵏⴼⴳⴰⵏⵏ ⴷ ⵉⵜⵉⵇⵏⵉⵢⵏ ⴷ ⵡⵉⵏ ⵉⵙⴰⴼⴰⵔⵏ ⴳⴰⵏⵉⵏ ⵉⵏⵉⵎⴰⵏⵏ, ⴰⴼⴰⴷ ⴰⴷ 

ⵜⴻⵜⵜⵓⵙⴷⵓⵙ ⵜⵏⴱⴰⴹⵜ ⴷ ⵜⵏⴼⵔⵓⵜ ⵜⴰⴷⵓⵙⴰⵏⵜ ⵙ ⵓⵙⵡⵓⵔⵉ ⵅⴼ ⵓⵙⵎⵓⵜⵜⴳ ⵏ ⴽⵉⴳⴰⵏ ⵏ ⵉⵎⵙⴳⵏⴰⴼⵏ ⴷ ⵉⵣⵣⵓⵍⴰⵏⵏ 

ⵉⴷⵓⵙⴰⵏⵏ ; 

- ⴰⵎⵏⴰⵍⴰ ⵏ ⵜⵎⵏⵜⵉⵍⵉⵏ ⵏ ⵜⵣⵡⴰⴳⵜ ⵏ ⵉⵎⵙⵖⴰⵏⵏ ⵉⵎⵙⵏⵉⵊⵊⵉⵜⵏ, ⵙ ⵓⵙⵖⵓⴷⵓ ⵏ ⵜⵎⵙⵓⵜⴰⵍ ⴷ ⵜⵡⵏⵏⴰⴹⵜ ⵏ ⵜⵡⵓⵔⵉ ⴳ 

ⵜⵣⵓⵏⵉ ⵜⴰⵎⴰⵜⴰⵢⵜ ⴷ ⵜⵓⵙⵍⵉⴳⵜ, ⴷ ⵓⵙⵔⵇⴱ ⵏ ⵓⵡⵔⵔⵉ ⵏ ⵜⵙⵓⴳⴰⵔ ⵣⴷⵖⵏⵉⵏ ⴳ ⴱⵕⵕⴰ ; 

- ⴰⵙⵡⵓⵔⵉ ⵅⴼ ⵓⵙⵙⵓⵊⴷ ⵉ ⵜⴰⵙⵙⴰⵙⵉⵏ ⵜⵉⴷⵓⵙⴰⵏⵉⵏ ⵉⵜⵜⵓⵙⴷⴷⵔⴼⵏ ⴳ ⵓⵎⴰⵍⵓ ⵏ ⵜⵎⴰⴹⵍⴰⵏⵜ ⵏ ⵉⵎⵉⵣⵉⵜⵏ 

ⵉⴷⵓⵙⴰⵏⵏ ⴷ ⵜⵎⴰⴹⵍⴰⵏⵜ ⵏ ⵜⵎⵔⴰⵔⵓⵜⵉⵏ ⴷ ⵜⴷⵖⵔⴰⵏⵜ ⵏ ⵓⵙⵡⵓⴷⴷⵓ, ⵙ ⵓⵙⵎⵓⵜⵜⴳ ⴷ ⵜⵓⵚⴽⴰ ⵏ ⵜⵙⵜⵔⴰⵜⵉⵊⵉⵢⵉⵏ 

ⴷ ⵉⵖⴰⵡⴰⵙⵏ ⵉⴷⵓⵙⴰⵏⵏ ⵉⵎⵣⵡⴰⵔⵏ ⴷ ⵢⵓⵙⴰⵏ ⴳ ⵓⵎⵏⴰⵍⴰ ⵏ ⵉⵖⴰⵡⵍⵏ ⵉⴷⵓⵙⴰⵏⵏ ; 

- ⵉⴳⵉ ⴷ ⵓⵙⵎⵀⵍ ⴷ ⵓⵙⴱⵓⵖⵍⵓ ⵏ ⵉⵎⴰⵙⵙⵏ ⵏ ⵓⴼⴰⴼⴰ ⴷ ⵓⵎⴷⴰⵢ ⵏ ⵉⴱⴰⵢⵢⵓⵕⵏ ⴷ ⵡⴰⵎⵎⴰⵙⵏ ⵏ ⵓⵙⵎⵉⴳⵍ ⵏ ⵣⵉⴽⴽ  

- ⵜⴰⵏⵓⵎⵉ ⵏ ⵜⵎⵔⵙⴰⵍ ⵜⵉⴷⵓⵙⴰⵏⵉⵏ ⴰⴼⴰⴷ ⴰⴷ ⴳⵉⵙⵏⵜ ⵢⵉⵍⵉ ⵓⴼⵔⴰ, ⵎⵙⴰⵙⴰⵏⵜ ⴰⴽⴷ ⵇⴰⵃ ⵜⵎⵙⵓⵜⴰⵍ, ⵍⵓⵎⴰⵕ ⴳ 

ⵓⵣⵎⵣ ⵏ ⵜⴰⵙⵙⴰⵙⵉⵏ ; 

- ⴷ ⵓⴳⴳⴰⵔ 

 

 



ⴰⵙⵉⴷⴼ ⵏ ⵜⵣⵓⵏⵉ ⵜⵓⵙⵍⵉⴳⵜ ⴳ ⵓⵏⴳⵔⴰⵡ ⴰⵏⴰⵎⵓⵔ ⵏ ⵜⴷⵓⵙⵉ ⵏⵏⴰ ⵉⴳⴰⵏ ⵜⴰⵏⴰⴼⵓⵜ ⵜⴰⴳⴷⵓⴷⴰⵏⵜ 

ⵉⴳⴰ ⵡⴰⵏⴰⵡ ⵏ ⵡⴰⵏⵙⴰ ⵏⵏⴰ ⴳ ⵜⵍⵍⴰ ⵜⵣⵓⵏⵉ ⵜⵓⵙⵍⵉⴳⵜ ⴳ ⵓⵏⴳⵔⴰⵡ ⴰⴷⵓⵙⴰⵏ ⴰⵏⴰⵎⵓⵔ ⵢⴰⵏ ⵙⴳ ⵉⵣⴰⴽⴰⵏ ⵏ ⵓⵙⵉⴷⴼ ⴰⵎⵢⴰⴳⴰⵏ 

ⵙ ⵓⵣⵔⴼ ⴳ ⵜⴷⵓⵙⵉ ⵉ ⵇⴰⵃ. ⵎⴰⵢⴰ ⵏⵏ ⴰ ⵅⴼ ⵉⴳⴰ ⵓⵔⵣⵣⵓ ⵅⴼ ⵜⴰⵍⵖⵉⵡⵉⵏ ⵜⵓⵎⵙⵉⵙⵉⵏ ⴷ ⵜⵉⴷ ⵉⵜⵜⵓⵙⵍⵍⵡⵉⵏ ⵅⴼ 

ⵓⵙⵉⴷⴼ ⵏ ⵜⵣⵓⵏⵉ ⵜⴰⴷⵓⵙⴰⵏⵜ ⵜⵓⵙⵍⵉⴳⵜ ⴳ ⵓⵏⴰⴳⵔⴰⵡ ⴰⵏⴰⵎⵓⵔ ⵏ ⵜⴷⵓⵙⵉ ⵏⵏⴰ ⵉⴳⴰⵏ ⵜⴰⵏⴰⴼⵓⵜ ⵜⴰⴳⴷⵓⴷⴰⵏⵜ ⵢⴰⵏ ⵙⴳ 

ⵉⵏⴰⵥⴰⵕⵏ ⵉⵎⵇⵇⵔⴰⵏⵏ ⵏ ⵡⴰⵍⵍⴰⵙ ⵏ ⵓⵏⴳⵔⴰⵡ ⴰⴷⵓⵙⴰⵏ ⴰⵏⴰⵎⵓⵔ. ⴳ ⵓⵙⴰⵜⵉ ⴰⴷ, ⴰⵔ ⵉⵙⵖⵍⴰⴼ ⵓⵙⵇⵇⵉⵎ ⵙ:  

- ⴰⵙⵓⵖⵏ ⵏ ⵓⵎⵓⴳⴳⵓ ⴰⴽⴷ ⵜⵣⵓⵏⵉ ⵜⴰⵎⵙⵏⵉⵊⵊⵉⵜ ⵜⴰⵎⵍⴻⵍⵍⵉⵜ ⵙ ⵉⴱⴷⴷⵉ ⵅⴼ ⵓⵎⵏⵣⴰⵢ ⵏ ⵜⵣⵓⵏⵉ ⵜⵓⵙⵍⵉⴳⵜ 

ⵉⵙⵙⵏⴽⴰⴷⵏ ⵜⴰⵏⴰⴼⵓⵜ ⵜⴰⵎⴰⵜⴰⵢⵜ, ⵙ ⵓⵎⵙⴰⵙⴰ ⴷ ⵜⵎⵔⵉⵙⵉⵏ ⵏⵏⵙ ⴷ ⵜⵎⵙⵓⵜⴰⵍ ⵏ ⵓⵙⵡⵓⵔⵉ ⵏⵏⵙ ;  

- ⴰⴷⴷⵓⵔ ⵏ ⵓⵙⵡⵓⵜⵜⵓ ⵏ ⵓⵙⵍⴳⵏ ⵉ ⵓⵔⵎⵎⵓⵙ ⵏ ⵜⵏⴰⴼⵓⵜ ⵜⴰⴷⵓⵙⴰⵏⵜ ⴷ ⵜⵎⵔⵙⴰⵍ ⵜⵉⴷⵓⵙⴰⵏⵉⵏ ⴰⵢⵏⵏⴰ ⴽⴰ ⵉⴳⴰ 

ⵓⵏⴳⵔⴰⵡ ⵏⵏⵙ ⴰⵍⵓⴳⴰⵏ, ⴷ ⵜⵏⴱⵣⴰⵣⵜ ⵏ ⵡⴰⵙⵙⴰⵢ ⵏ ⵜⵣⵓⵏⵉ ⵜⵓⵙⵍⵉⴳⵜ ⵏ ⴰⵎ ⵜⵎⵙⵜⴳⴳⴰⵔⵜ ⵏ ⵜⵣⵓⵏⵉ ⵜⴰⵎⴰⵜⴰⵢⵜ ⴳ 

ⵎⴰⴷ ⵉⵥⵍⵉⵏ ⵙ ⵓⵙⵏⴽⴷ ⵏ ⵜⵏⵓⴼⴰ ⵏ ⵡⴰⵔⴰⵢ ⵏⵉⵖ ⴰⴽⴰⵣ ⵏⵉⵖ ⴰⵙⵓⵊⵊⵉ ⵏⵉⵖ ⴰⵍⵍⴰⵙ ⵏ ⵓⵙⵎⴷⵉ ; 

- ⴰⵙⵓⵖⵏ ⵏ ⵓⵙⵔⵓⵙ ⵏ ⵓⵙⴰⵜⵉ ⵓⵏⵖⵉⴷ ⵉ ⵜⵎⴷⵔⴰⵡⵜ ⴷ ⵜⵎⵖⵓⵏⵜ ⵉⵏⴳⵔ ⵜⵣⵓⵏⵉ ⵜⴰⵎⴰⵜⴰⵢⵜ ⴷ ⵜⵓⵙⵍⵉⴳⵜ. ⵉ 

ⵓⵙⴷⵓⵙ ⵏ ⵜⴷⵓⵙⵉ ⵏⵏⴰ ⵉⴳⴰⵏ ⵜⴰⵏⴰⴼⵓⵜ ⵜⴰⴳⴷⵓⴷⴰⵏⵜ ⴷ ⵓⴼⵔⴰⴳ ⵏ ⵉⵣⵔⴼⴰⵏ ⵏ ⵜⵏⵎⵓⵔⵉⵢⵉⵏ ⴷ ⵉⵏⵎⵓⵔⴰⵏ ⵙ ⵓⵙⵡⵓⵔⵉ 

ⵅⴼ ⵓⵙⵎⵀⵍ ⵏ ⵡⴰⵏⴰⵡⵏ ⵏ ⵜⴷⵔⴰⵡⵜ ⵏⵏⴰ ⴷ ⵉⴷⴷⴰⵏ ⴳ ⵜⵎⵜⵜⴰ 15 ⵙⴳ ⵓⵙⵍⴳⵏ 34.09 ; 

- ⴰⵙⴱⵓⵖⵍⵓ ⵏ ⵜⴷⵔⴰⵡⵜ ⵉⵏⴳⵔ ⵜⵣⵓⵏⵉ ⵜⴰⵎⴰⵜⴰⵢⵜ ⴷ ⵜⵓⵙⵍⵉⴳⵜ ⴰⴼⴰⴷ ⴰⴷ ⵜⵜⵓⵙⴷⵓⵙⵏ ⵉⵙⵓⴳⴰⵎ ⵉⵥⵕⴼⴰⵏⵏ ⴷ 

ⵉⵜⵉⵇⵏⵉⵢⵏ ⴷ ⵉⵏⴼⴳⴰⵏⵏ ⵍⵍⴰⵏⵉⵏ ⴳ ⵜⵣⵓⵏⵉ ⵜⵓⵙⵍⵉⴳⵜ ⴷ ⵜⵎⵓⵣⴰⵢⵜ ⵏⵏⵙ ⵅⴼ ⵓⵙⵎⵓⵔⵙ ⵏ ⵜⵙⵔⵜⵉⵜ ⵜⴰⴷⵓⵙⴰⵏⵜ 

ⵜⴰⵏⴰⵎⵓⵔⵜ ; 

- ⴰⵙⵓⵖⵏ ⵏ ⵓⵖⴰⵡⵍ ⵏ ⵓⵙⵎⵀⵍ ⵏ ⵜⵎⵜⵜⴰ 30 ⵙⴳ ⵓⵙⵍⴳⵏ ⴰⵙⴰⵜⵉ 34.09 ⵉⵣⴷⵉⵏ ⵙ ⵓⵙⵔⵓⵙ ⵏ ⵜⵙⵇⵇⵓⵎⵜ ⵏ 

ⵓⵣⴷⴰⵢ ⵉⵏⴳⵔ ⵜⵣⵓⵏⵉ ⵜⴰⵎⴰⵜⴰⵢⵜ ⴷ ⵜⵣⵓⵏⵉ ⵜⵓⵙⵍⵉⴳⵜ ⵎⴰⵛ ⵉⵇⵇⴰⵏ ⴷ ⴰⴷ ⵢⵉⵍⵉ ⵖⵓⵔ ⵜⵙⵇⵇⵉⵎⵜ ⴰⴷ ⴰⴼⵔⵉⵙ 

ⵏ ⵓⵙⵖⵜⵙ ⵓⵔ ⴷ ⴰⴼⵔⵉⵙ ⵏ ⵓⵎⵛⴰⵡⴰⵕ, ⴰⴼⴰⴷ ⴰⴷ ⵉⵜⵜⵓⵙⵔⵓⵙ ⵢⴰⵏ ⵓⵙⵎⴰⵇⵇⵍ ⴰⵙⵜⵔⴰⵜⵉⵊⵉ ⵉⴱⴷⴷⵏ ⵅⴼ 

ⵜⵎⵖⵓⵏⵜ ⵉⴼⴰⵡⵏ ⴷ ⵓⵎⵙⵜⴳⴳⴰⵔ ⵉⵙⴷⵓⵙⵏ ⵜⴰⵎⵢⴰⴳⴰⵏⵜ ⵏ ⵓⵣⵔⴼ ⴳ ⵜⴷⵓⵙⵉ ⴰⵔ ⵉⵙⴰⴷⵎⴰⵔ ⵉ ⵉⵙⵓⵜⵔⵏ 

ⵉⴳⴳⵓⵜⵏ ⵏ ⵜⵏⵎⵓⵔⵉⵢⵉⵏ ⴷ ⵉⵏⵎⵓⵔⴰⵏ ⴳ ⵇⴰⵃ ⵉⴳⵔⴰⵏ ⵉⵎⵓⵔⴰⵏⵏ ⵏ ⵡⴰⵎⵓⵔ ⵅⴼ ⵜⴷⴰⵙⵉⵍⵜ ⵏ ⵓⵙⵓⵎⵓ ⴷ ⵉⵙⴽⵉⵍ ; 

- ⴷ ⵓⴳⴳⴰⵔ. 

 

 

 

 

 

 


